
PRATAMAS SARGAH 

ARAN LAN WAWIDANGAN DESA ADAT 

 

Pawos 1 

1. Desa Adat puniki mawasta “Desa Adat Tumbu”, selantur ipun kasuratang, 

sajeroning kinucap lekita. Desa Adat Tumbu. 

2. Wawengkon Desa Adat Tumbu mawates nyatur Desa, manut sekadi kinucap 

ring sor puniki. 

ha. Tepi Siring Kangin : : Batu Sanglot ngeraris ngelodang rauh ring Tibu 

Lampar kantos Buah Panjara. Penepi Desa Adat 

Seraya; 

na. Tepi Siring Kelod  : : Bukit Cangar ngauhang ke Batu Metakil raris ke 

Bangket Beng. Penepi Desa Adat Ujung Hyang; 

ca. Tepi Siring Kauh   : : Lengkide ngalerang ring Rangrang mejajar raris 

ke Batu Geriti. Panepi Desa Adat Karangasem; 

ra. Tepi Siring Kaler   : Teja Mahurip nganginang kantos Pangkung 

Metahenraris ke Rangrang Agung. Panepi Desa 

Adat Karangasem miwah Bukit. 

  

3. Sajeoning Desa Adat Tumbu wenten Banjar Adat tetiga luwire : 

1. Banjar Adat Tumbu Kaler 

2. Banjar Adat Tumbu Kelod 

3. Banjar Adat Kebon Tumbu 

 

 

DWITYA SARGAH 

PUKUKUH LAN PATITIS TATUJON 

 

Pawos 2 

Desa Adat Tumbu ngemanggehang pikukuh luir ipun : 

1. Pancasila 

2. Undang-Undang Dasar 1945 

3. Tri Hita Karana 

 

Pawos 3 

Desa Adat Tumbu ngemanggehang patitis tetujon luir ipun : 

1. Mikukuhin miwah ngerajenggang Agama Hindu. 

2. Ngewangunang katereptiyan sajeroning desa adat mangda meresidayang rajeg 

katreptiyaning praja. 



3. Ngawerdiyang kawicaksanaan minakadi kapradnyanan maka larapan gumawe 

gemuh landuhing praja. 

4. Ngemanggehang kalih ngawerdiyang pedruwen desa, kawicaksanaan guna 

laksana manut dharmaprawerti. 

5. Ngerajegang Dharma Agama miwah Dharma Negara. 

 

 

TRITYA SARGAH 

SUKERTA TATA PAKRAMAN 
  

Palet 1 

Indik Krama 

Pawos 4 

(1) Sane kabawos krama Desa Adat Tumbu sekadi ring sor : 

ha. Kula warga sane meagama Hindu tur sampun katedunang makrama 

Banjar/Desa. 

na. Sang sapa sira ugi tur sampun keterag ring prajuru Desa/Banjar sane 

meagama Hindu jenek megenah ring wewidangan Desa Adat Tumbu lintang 

ring tigang sasih.  

ca. Krama tamiu : minakadi tamiu. 

(2) Pepalihan krama Desa inucap manut ring sor : 

ha. Krama Ngarep : Krama Desa sane bulangkep miwah pangele, jenek 

magenah ring wewidangan Desa Adat Tumbu. 

na. Krama Panyundul : Krama Desa sane kelugra ngayah ayah ibapa, oka 

lanang yan sampun meyusa 17 (pitulas) warsa, 

nanging nenten kantun ngranjing ring sekolah rauh 

ring Perguruan Tinggi. 

ca. Krama Pangele : Krama Desa bulangkep, sane sinalih tunggil 

kecipakan (seda) yadian balu, sapian tur daa tua. 

ra. Krama Sesabu : Krama Desa sane jenek magenah ring dura Desa 

Adat Tumbu sane kantun mipilang raga ring sinalit 

tunggil Banjar Adat Tumbu sajeroning Desa Adat 

Tumbu.  

ka. Krama Nyada : Krama sane tan keni peayah-ayah miwah 

paturunan, miwah pawijilan mejalaran antuk : 

1. Saking pinunas ngeraga, mabukti sungkan 

rahat tur suwe  kantos tibanan tan sidha 

waras, tan sidha maayahan manut 

panglokikan prajuru Desa. 

2. Sampun mayusa 75 (telung benang/pitung 

dasa lima)  warsa. 

da. Krama Tamiu : 1. Krama saking dura Desa Adat Tumbu, jenek 

magenah, madunungan ring pomahaning krama 



Desa, ring pomahaning druwen Guru Wisesa, 

sesampune tigang sasih, nanging kantun manggeh 

makrama Desa ring kamulan Desa nya, 

kabuktiang antuk surat sesinahan saking keliang 

Desa  nya. 

2. Krama saking dura Desa Adat Tumbu makakubon 

ngenahin palemahan tegal, palasan, ring 

wewengkon Desa Adat Tumbu, lintang ring 

tigang sasih, kantun manggeh makrama Desa ring 

kemula Desa nya, kabuktiang antuk surat 

sesinahan saking kelian Desa nya. 

3. Krama sane tan eagama Hindu nanging jenek 

magenah ring wewengkon Desa Adat Tumbu 

lintang rig tigang sasih, tan sareng 

sapalikramaning agama Hindu ring Desa Adat 

Tumbu. 

ta. Tamyu : Sang sapa sira ugi sane rauh sajeroning Desa Adat 

Tumbu, nanging tan nekeh magenah, sang karauhin 

tamyu punika patut matur supeksa ring prajuru 

Banjar. Sajeroning arahina ring awengi, yan 

mamurug, prajuru Banjar wenang maritatas yan 

macihna piwal ring awig-awig paswara miwah 

parerem Desa, sang nerima tamyu keni danda 

manut paswaran miwah parerem Desa, tamyu katur 

ring prajuru Desa Adat Tumbu. 

 

 

Pawos 5 

Ngawit tedun makrama Desa : 

ha. Sangkaning ngamong karang Desa. 

na. Mawiwit saking pawiwahan tur sampun mipilang raga ring banjar sajroning 

Desa Adat Tumbu. 

ca. Teteragan prajuru Desa ring krama saking dura Desa sane jenek magenah 

lintang ring tigang sasih ring wewengkon Desa Adat Tumbu. 

ra. Krama Desa wed saking Adat Tumbu, matinggal kadura Desa, wastu mawali 

malih kedesa Adat Tumbu : 

1. Yan sangkaning rahayu kalih polih palugrahan prajuru Desa patinggale 

nguni, dados mipilang raga ring sajroning banjar sinalit tunggal sajroning 

Desa Adat Tumbu, nganutin paswaran utawi pararem Desa. 

2. Yan sangkaning tan rahayu, patinggale nguni mangda kabawosin antuk 

prajuru Desa yan tinut antuk tatepasan prajuru Desa punika, manut pararem 

Desa tur kacihnayang antuk maguru piduka ring sinalit tunggil Pura 

Kahyangan Tiga Desa Tumbu prasida kalugra mipilang raga ring banjar 

uitawi Desa. 

 

 



Pawos 6 

Whusan dados krama Desa : 

(1) Seda. 

(2) Sangkaning pinunas ngeraga, sesampune polih panugrahan prajuru Desa ring 

paruman Desa. 

(3) Tilar saking agama Hindu. 

(4) Keheladang antuk Desa. 

Sang whusan makrama Desa : 

(1) Ngewaliyang karang Desa. 

(2) Tan polih pah-pahan druwen Desa. 

(3) Tan kengin ngangge sapadruwen Desa 

(4) Tan polih pasayuban ala-ayu. 

 

 

Pawos 7 

(1) Swadarmaning krama Desa : 

ha. Krama ayah ngarep, krama ayah panyundul lan krama ayah pangelo : Keni 

paturunan lan pawijilan miwah paayah-ayah manut hunggwan sowang-

sowang. 

- Krama lanang keni paturunan lan pawijilan miwah peayah-ayah. 

- Krama istri tan keni paturunan lan pawijilan, nanging keni paayah-ayah 

manut pabuat ritatkala upacara yadnya. 

na. Krama ayah sesabu : Keni paturunan nanging tan keni pawijilan lan peayah-

ayah, patut ngaturang penabuh ayah ngamasa-masa ngasasih kasanga ring 

aci Pura Daleng gung artha pengargan beras 6 (enem) kg, dados keharanin 

mangda tedun ring sangkepan utawi paruman yan pabuat pacang 

mapapineh, mabebawos minakadi ngerencana wewangunan sane kabuatang 

ring prajuru Desa. 

ca. Krama nyada : Tan keni peayah-ayah miwah paturunan lan pawijilan, dados 

kearahin pacang tedun ring sangkepan / paruman Desa yan buat pacang 

mapapineh, mababawos, pangerencanayang wewangunan miwah sane 

sewosan sane kabuatang antuk prajuru Desa. 

ra. Krama tamiyu sane meagama Hindu : Patut ngaturang penahub ke Desa 

ngemasa-masa ring tilem sasih kesanga nemoning Aci Pura Dalem gung 

artha manut pengarga beras 25 (selae) kg. 

ka. Krama tamiyu sane tan meagama Hindu patut ngaturang jinah sukasaning 

Desa Ngamasa-masa manut paswaran krama Desa. 

da. Krama  Desa samiyan, minakadi sang kinucap warda Desa patut saturut ring 

daging awig-awig, paswara miwah pararem Desa Adat Tumbu, 

ngutsahayang mangda kasidhan mapikolih sakadi patitis tetujon Desane. 

ta. Yan wenten sang sapa sira ugi tan sareng makrama Desa nanging jenek 

magenah ring wewengkon Desa, tan kalugra ngelaksanayang upacara Panca 

Yadnya ring wewidangan Desa Adat Tumbu, tan kalugra nganggen druwen 

Desa. Yan mamurug, kaparidenda, gung artha manut perarem Desa. 



sa. Saluiring pawijilan tan wenang kataur antuk jinah . 

 

(2) Phala peksaning krama Desa :  

ha. Krama Desa samiyan patut polih pasayuban miwah pangeban saking Desa, 

saluwiring wyawahara nya utawi wicara nya patut kabawosin antuk prajuru 

Desa, manut tata titining wicara. 

na. Dados ngelaksanayang panca yadnya sajroning Desa Adat Tumbu manut 

sastra agama, Desa Kala Patra miwah tinut ring sitan (sima) Desa Adat 

Tumbu. 

ca. Nyaluk mapiteges luput ayah-ayahan sitan (sima) Desa Adat Tumbu lwire : 

ring subak, metepetin anak sungkan rahat, sungkan, malelungayan, 

ngaturang yadnya sane keanteb/ kapuput antuk Pemangku miwah Sulinggih, 

polih dedauhan saking sang amawarat minakadi ngemargiang swadarma 

Negara manut panglokikan prajuru Desa. 

ra. Krama nyada : Dados keadegang sesepuh Desa manut pabuat. 

 

 

 

Palet 2 

Indik Prajuru Desa miwah Sesepuh 

 

Pawos 8 

 

(1) Desa Adat Tumbu Kahemong antuk Prajuru Desa. 

(2) Prajuru Desa inucap sekadi ring sor :  

ha. Bendesa 

na.  Pemaden 3 (tiga) diri 

ca.  Penyarikan 2 (kalih) diri 

ra.  Petengen/Juru Raksa 2 (kalih) diri 

ka.  Jurua rah manut pabuat 

(3) Krama Sesabu sane magenah ring dura Desa mangde maduwe kelian. 

(4) Banjar-banjar adat sajroning Desa Adat Tumbu kahemong antuk Prajuru banjar 

sowang-sowang, taler banjar adat sane ring dura Desa. 

(5) Para kliang banjar adat sajroning Desa Adat Tumbu patut nyarengin dados 

prajuru Desa Adat, pinaka pemade kliang Desa. 

(6) Para prajuru Desa/banjar patut ngutsahayang amrih sutreptining Desa miwah 

ngeterang sukertan niskala saking ngadegang Pemangku/Pinanditha, sajroning 

pura sowang-sowang. 

(7) Prajuru Desa kaadegang sesepuh. 

 

Pawos 9 

(1) Sane wenang keadegang/kemanggehang dados prajuru Desa/banjar : 



ha.  Ayah ngarep miwah krama ayah panyundul bulangkep jenek magenah 

ring Desa Adat Tumbu. 

na. Tan cedangga : peceng perot, cungih lan sapanunggalan ipun sane kabkta 

saking wawu embas. 

ca. Wikan nyurat lan ngewacen aksara Bali miwah latin. 

ra. Mabukti tan nahen malaksana corah. 

ka. Nenten sungkan-sungkanan. 

(2) Akeh prajuru Desa lan sesepuh manut wiguna 

(3) Pidabdab ngadegang Prajuru Desa :  

ha.  Patut ngadegang pangoreg sane minabdabin indik ngadegang prajuru 

Desa. 

na. Sowang-sowang banjar adat sajroning Desa Adat Tumbu wenang nyudi 

krama Desa bulangkep pinaka bebakalan prajuru Desa. 

ca. Krama sane kasudi bebakalan prajuru Desa, tan wenang keadegang dados 

pangoreg. 

ra. Sane patut tedun memilih : krama ayah ngarep, ayah panyundul miwah 

krama ayah pangele lanang sane jenek magenah ring wewidangan Desa 

Adat Tumbu. 

ka. Bebakalan prajuru sane polih suara paling makweh keadegang dados 

Bendesa Adat. 

da. Munggwing pemade, petengen, penyarikan, kesinoman saking panyudi 

Bendesa Adat. 

(4) Lamine dados prajuru Desa wantah 5 (limang) warsa. 

(5) Yan sampun nahen keadegang dados Bendesa Adat wenang kasudi malih 

apangadegan (kalih periode). 

(6) Prajuru Desa patut mawinten majaya-jaya ring Pura Puseh Kahyangan Tiga 

Desa Adat Tumbu. 

 

 

Pawos 10 

Swadarmaning Prajuru Desa : 

(1) Midabdabin Desa, krama Desa pacang ngupadi kejagadhitan sekala niskala 

maka darsana awig-awig, paswaran, pararem Desa nganutin sastra agama 

minakadi uger-uger negara. 

(2) Memaosin saluiring wyawahara utawi wicara sane wetu sajroning Desa Adat 

Tumbu niwakang tetimbang utawi pamutus bebawos sane patut kaputusang yan 

tan kasidhan, kabawosin ring Desa patut kapituduhang mangda katurang ring 

guru wisesa. 

(3) Midabdabin saluwiring aci-aci ring Kahyangan Tiga Desa taler nulingayang 

indik ngelaksanayang panca yadnya ring krama Desa samiyan. 

(4) Ngarencana saluwiring utsaha Desa kaungkur, sane pacang nyandang 

wangunang yan mabuat mangda kasidhan molihang panugrahan guru wisesa. 

(5) Pinaka duta pacang matemuang bebawos ring sang sapa sira ugi, yan paindikan 

punika kapineh nyandang jagi marginin. 

(6) Nyanggra saluwiring pituduh minakadi saraja karya saking guru wisesa, werat 

utawi ringan sane patut katiwak ring Desa Adat. 



(7) Pinaka saksi ritatkala wenten krama Desa ngawentenang widhi widana 

pawiwahan miwah meras sentana, minakadi yadnya siosan sane patut 

kasaksinin antuk prajuru Desa. 

Pawos 11 

Swadarmaning Sesepuh : 

(1) Nulingayang ring prajuru Desa miwah krama Desa mangda tan lempas ring 

daging awig-awig Desa, paswaran miwah pararem Desa. 

(2) Patut sareng mikayonin kalih maosin sajroning midabdabin Desa, mangda 

kasidhan ngulati kejagadhitaning praja. 

(3) Patut ngicenin tetimbang saluwiring wyawahara utawi wicara sane wetu 

sajroning tetimbang Desa Adat sane katunasang pamutus ring prajuru Desa. 

 

 

Pawos 12 

Phala Peksaning Prajuru Desa miwah Sesepuh 

(1) Polih bukti bangket akeh ipun 3 (tigang) catu, pah-pahan manut pararem prajuru 

Desa. 

(2) Luput paturunan miwah pawijilan ritatkala aci-aci ring Pura Kahyangan Tiga 

Desa. 

(3) Polih pah-pahan saking dedosan miwah pesadok pawiwahan, sesari canang. 

(4) Saluwiring dum-duman ring Desa manut drestha. 

 

 

Pawos 13 

Pamindha Prajuru Desa : 

(1) Yan wenten sinalit tunggal prajuru Desa iwang sesananya miwah ngelinyokin 

sahanan druwen Desa tur prasidha kabuktiang kaiwangan nya antuk krama 

Desa,punapi malih banget tiwal ring daging awig-awig, paswaran miwah 

pararem Desa patut keni pamindhanda nikel ring pamindhanda krama Desa. 

(2) Karariang pinaka prajuru Desa. 

 

 

Pawos 14 

Prajuru Desa kagentosin utawi whusan majalaran antuk : 

(1) Seda. 

(2) Tutug sengker pangadege. 

(3) Mapinunas sangkaning rahayu, sesampun polih panugrahan saking paruman 

Desa. 

(4) Karariang antuk krama  ring paruman Desa dwaning mabukti iwang. 



Pawos 15 

Para prajuru Desa sane whusan mejalaran antuk tutug sengker tur pemargi rahayu, 

polih leluputan peraturan miwah pawijilan miwah paayah-ayah sasuwen kalih warsa 

ngawit saking usane. 

 

 

Palet 3 

Indik Kulkul 

 

Pawos 16 

(1) Sajroning wewengkon Desa Adat Tumbu wenten babacakan kulkul sekadi ring 

sor : 

ha. Kulkul Desa Adat / Banjar Adat. 

na.  Kulkul Prajuru Desa Adat / Banjar Adat. 

ca Kulkul sekeha-sekaha lan dadya-dadya. 

(2) Munggwing suaran kulkul punika mangda mabinayan sowang-sowang manut 

sor singgih yan wenten suaran kulkul pateh, karun wyadin sawer mangda 

kapastika ring sang madruwe. 

(3) Nepek kulkul manut Tri Brata Sandhi :  

ha. Dharma : Suaran kulkul makecihna wyadin tatenger upacara agama 

wiadin yadnya. 

na. Sima  : Suaran kulkul makecihna wyadin tatenger panca bhaya. 

ca. Laksana : Suaran kulkul makecihna wyadin tatenger patedunan. 

(4) Suaran kulkul sowang-sowang : 

ha.  Masuara nabuh nganutin irama, sadurung kulkul masuara cihna wenten 

dedauhan pacang sangkep miwah tedun karya. 

na. Masuara ngoncang atuladan lampak makacihna wenten upacara 

Piodalan. 

ca. Masuara bulus pisan atuladan makecihna wenten kapuhunan. 

ra. Masuara bulus matuludan ping tiga makacihna wenten kaicalan. 

ka. Masuara nabuh tiga nungkak ping tiga makacihna wenten amuk/yuda. 

da. Masuara lalima ping tiga makacihna wenten kepangan. 

(5) Suaran kulkul inucap kawastanin : SADA MAHA SUARA MANGGALA 

DARA. 

Sada : nemnem, Maha : mabuat (agung), Suara : irama, Manggala : pamucuk, 

Dara : kegamel (kakukuhin). 

(6) Gegawan nganutin kawentenan suara kulkul inucap. 

(7) Indik tatepakan kulkul ring sowang-sowang banjar sajroning Desa Adat Tumbu 

manut paswaran banjar inucap. 

(8) Hunggwan Nepak Kulkul : 

ha. Yan nepak kulkul tatenger patedunan hugi kulkul sane kadruwe antuk 

krama sane pacang tedun katepak antuk sang patut ngulkulang. 

na. Yan nepak kulkul tatenger panca bhaya, wenang katepak antuk sang 

rihinan manggihin panca bhaya inucap sangkaning pituduh sang 

ngawiwenangang. 



ca. Yan nepak kulkul tatenger upacara agama, wenang kulkul sane wenten 

ring sowang-sowang genah upacarane. 

(9) Yan wenten sinalit tunggal mamurug nepak kulkul tan manut irama, patut 

kabawosin antuk prajuru Desa katiwakang pangelokika saha pamidandha manut 

paswaran Desa. 

 

 

Palet 4 

Indik Sangkepan/Paruman miwah Pesamuhan 

 

Pawos 17 

Munggwing Sangkepan/Paruman miwah pesamuhan ring sajroning Desa Adat 

Tumbu sakadi ring sor puniki : 

(1) Sangkepan/Paruman Desa kawentenang ngesasih satunggil rahina Redite Pon. 

(2) Sangkepan/Paruman prajuru Desa kawentenang ngesasih satunggil rahina 

Saniscara Paing dados kawewehin padgatakala manut pabuat. 

(3) Pesamuhan Desa kewentenang padgatakala manut pabuat. 

(4) Sangkepan/Paruman banjar adat sajroning Desa Adat Tumbu kawentenang 

manut paswara banjar sowang-sowang. 

(5) Sangkepan/Paruman prajuru banjar sajroning Desa Adat Tumbu kawentenang 

manut paswara sowang-sowang prajuru banjar inucap. 

(6) Sangkepan/Paruman banjar, dadya-dadya, subak miwah sekeha-sekeha 

sajroning Desa Adat Tumbu tan kengin nyarengin sangkepan/paruman Desa. 

 

 

Pawos 18 

(1) Sane patut tedun ring sangkepan/paruman Desa lwire : prajuru Desa, krama 

ayah ngarep, krama ayah panyundul miwah krama pangele. 

(2) Sane patut tedun ring sangkepan prajuru Desa inggih punika sane kehadegang 

dados prajuru Desa samian. 

(3) Sane patut tedun ring pasamuhan Desa lwire : prajuru Desa, prajuru sesabu, 

krama Desa sane patut tedun ngayah miwah Pemangku Desa miwah sujana sane 

kabuatang antuk Desa. 

(4) Maka manggalaning mabawosan ring sajeroning sangkepan/paruman miwah 

pasamuhan Desa, manggeh kliang Desa utawi prajuru Desa sinalit tunggil sane 

kapituduh saking kliang Desa inucap. 

 

 

 



Pawos 19 

Tata kramaning sangkepan/paruman miwah pasamuhan : 

(1) Pinih rihin ngaturang canang sari ring Ida Bhatara-bhatari sane malinggih ring 

Pura Puseh miwah Bale Agung Desa Adat Tumbu, pangaptine mangda 

sangkepan/paruman miwah pasamuhan Desane prasida labda karya. 

(2) Nganutin dewasa miwah arah-arah melarapan suaran kulkul. 

(3) Sang pacang ngemiletin patut mabusana madya nganggen destar. 

(4) Sangkepan inucap kamargiang ring sesampun katedunin antuk krama Desa akeh 

ipun apahkalih rangkung asiki saking makweh krama Desa sane patut tedun 

ngayah prade krama Desa sane tedun tan tegep sekadi inucap, kliang Desa utawi 

prajuru Desa sinalit tunggil ngebiahang ring krama Desa raris prasida 

sangkepan/paruman miwah psamuhan inucap kamargiang, nanging tan dados 

makarya mamutus bawos. 

(5) Bebawosan sajroning sangkepan/paruman miwah pasamuhan, hugi ngupadi 

kerahayon jagat miwah ngerajegang kamuruban Ida Sang Hyang Widhi 

majalaran bawa laksana manut catur drestha. 

(6) Yan wenten sinalit tunggil krama ngatengahang babawos sajroning 

sangkepan/paruman miwah pasamuhan, patut prajuru Desa mikayunin, yan 

nyandang bawosin raris bawosin icen pemargi, yan tan nyandang bawosin malih 

antukang ring sang ngamimitin. 

(7) Sane kinucap pamutus bebawos wyadin paswara pararem Desa inggih punika 

yan beriyuk sapanggul hanut sang nyangkepin sakirangnya kalih pahtigaan 

saking krama sane nyarengin tedun sangkep. 

(8) Prade tan puput bebawose sajroning sangkepan/paruman kantos ping tiga patut 

katengahang ring pasamuhan Desa pinaka pamutus pamekas, mangda polih 

pemutus pamekas. 

(9) Sajroning sangkepan/paruman, prajuru Desa patut nguningayang ngeninin antuk 

arta brana druwen Desa miwah utsaha kaungkur miwah sewosan sane patut 

kauningayang ring krama Desa. 

(10) Tan kalugra ngamedalang suksukan. 

(11) Tan kalugra makta gegaman, pekaryan saking jero sane ngawinang 

sangkepan/paruman tan mamargi becik. 

(12) Sangkepan/paruman miwah pasamuhan Desa kabawos puput yan sampun 

kabacak. 

(13) Sangkepan/paruman kemargiang ngawit dauh 08.00 ngantos puput. 

(14) Yan wenten sinalit tunggil krama Desa nenten tinut ring tata titi 

sangkepan/paruman kekeninin dandha manut pamutus Desa. 

 

 

 

 

 

 

 



Palet 5 

Indik Druwen Desa 

 

Pawos 20 

Sane kadrwe antuk Desa Adat Tumbu lwire : 

(1) Pura Kahyangan Tiga : 

ha.  Pura Puseh 

na.  Pura Desa/Bale Agung 

ca.  Pura Dalem miwah Prajapati 

(2) Pura Kahyangan Desa : 

- Pura Subak Ulunsui ; Pura Subak Abian (Darma Kerti, keempon antuk subak) 

(3) Bale Desa utawi bale masyarakat. 

(4) Palemahan Desa : karang-karang Desa, bangket miwah tegal. 

(5) Setra, margi miwah rurung Desa. 

(6) Lelanguan minakadi tetabuhan : gong, gender miwah selonding. 

(7) Pralingga Ida Bhatara seregep rauhing ilen-ilen jempana, perabot peayah-ayah. 

(8) Lembaga Perkreditan Desa 

(9) Comudity Based Devlopment Bali sejahtera. 

(10) Sekancan kelebutan toya, toya anakan sane dados keanggen pasucian Bhatara 

miwah sane keanggen beji. 

(11) Prasasti kuna Pura Desa Adat Tumbu, isaka 1247 

 

 

Pawos 21 

Piolih-piolih Desa Adat Tumbu : 

(1) Upeti tanah druwen Desa. 

(2) Pamupon saking tanah tegal miwah bangket. 

(3) Paturunan, penabuh ayah miwah pakenin pekaryan. 

(4) Dana punia miwah aturan sangkaning suka nirmala. 

(5) Piolih saking LPD. 

(6) Paica saking guru wisesa. 

(7) Piolih saking utsaha guna kayan krama Desa saking dasar rahayu. 

 

 

 

 

 

 

 



Palet 6 

Dedosan Laluputan 

 

Pawos 22 

(1) Pinanditha/Pemangku Desa, prajuru Desa miwah sane sewosan sane nyandang 

patut polih laluputan manut pemutus perarem. 

(2) Lwir laluputan kahunggwan sajroning paswaran pamutus miwah perarem Desa 

Adat Tumbu nganutin dresta kuna. 

 

 

Palet 7 

Dedosan Patedunan 

 

Pawos 23 

Dedosan sangkepan/paruman, tedun makarya miwah sane sewosan nganutang 

sukertan sowang-sowang sekadi ring sor : 

(1) Yan Prajuru Desa madruwe patedunane, patut ngangge sukertan Desa sane 

kagaduh antuk prajuru Desa, dedosan ngeranjing ke prajuru Desa. 

(2) Yan Desa madruwe patedunane, patut ngangge sukertan Desa, sane kagaduh 

antuk Desa, dedosan ngeranjing ka Desa. 

(3) Yan banjar madruwe patedunane, patut ngangge sukertan banjar sowang-

sowang sane sampun kagaduh antuk banjar punika, dadosan ngeranjing ka 

banjar. 

(4) Yan subak madruwe patedunane, patut nganggen sukertan subak sane sampun 

kagaduh antuk subak sowang-sowang, dadosan ngeranjing ka subak. 

(5) Yan dadya-dadya miwah sekeha-sekeha madruwe patedunane, patut nganggen 

huger dadya miwah sekeha sowang-sowang, dadosan ngeranjing ka dadya 

miwah sekeha. 

(6) Agung alit dadosane sane katerapang ring wewidangan Desa Adat Tumbu 

inggih punika : ring Desa, ring banjar, ring subak minakadi dadya miwah 

sekeha mungguh sajroning paswarannya sowang-sowang saha maceciren 

palugrahan ka Desa. 

(7) Yan wenten krama sinalit tunggil tan setinut tatepasan miwah dadosan punika, 

wenang babawose katengahang ka Desa. 

 

 

 

 

 

 



Palet 8 

Indik Bhaya 

 

Pawos 24 

(1) Sane kinucap bhaya ring Desa Adat Tumbu : 

ha. Jiwa bhaya 

na.  Aghni bhaya 

ca.  Toya bhaya 

ra. Artha bhaya 

ka. Ripu bhaya 

(2) Salwiring bhaya patut ka gegerang antuk swaran kulkul. 

(3) Krama Desa sane manggihin wyadin huning ring panangkaning bhaya, ring 

sang katiban bhaya patut ngegerang nepek kulkul manut indik kakulkulan bhaya 

raris siarang ring Desa. Atur uninga ring patut ngawiwenangan. 

(4) Prade wenten swaran kulkul bulus tatenger bhaya, krama Desa patut yatna, 

sayaga saha sregep ngamong perabot wiadin gegawan sowang-sowang. 

(5) Yan sampun tatas ring bhaya inucap, krama Desa patut matulung nambakin 

wyadin ngamasehin bhaya inucap manut huggwan kalih manut pituduh sang 

patut ngawewenangang. 

(6) Sang sapa sira hugi tan kadadosang majajarah ritatkala wenten katiban bhaya. 

Yan mamurug, patut katengahang ka Desa mangda kabawosin wyadin 

kaserahang ring sang amawarat. 

(7) Yan kapineh bhaya punika sampun nahnah, tan pacang nyengkalen wenang 

kacihnayang antuk swaran kulkul lambat atuludan, wyadin pasiyar saking sang 

ngawewenangang. 

(8) Sang duracara ring amaga (mamisuh, mababawos tanpa santi ring 

Panyungsungan, Pemangku miwah Prajuru Desa) macihna antuk Tri Premana 

wenang kekenin dandha manut pemutus pararem. 

 

 

Palet 9 

Indik Penyanggran Banjar Miwah Krama Desa 

 

Pawos 25 

(1) Salwering karya sane jagi kasanggra antuk Desa wyadin banjar, kapastikayang 

sajroning paswaran Desa minakadi banjar ; sekadi pepatusan minakadi saka 

buatang Desa miwah banjar. 

(2) Saraja karyan Desa kasanggra antuk krama Desa kahunadikayang antuk prajuru 

Desa. 

(3) Saraja karyan banjar kasanggra antuk krama banjar sowang-sowang 

kahunadikayang antuk prajuru banjar 

(4) Yan wenten krama banjar ngewangun yadnya, suka duka kengin nunas 

penyanggran banjar manut perarem banjar inucap. 



CATURTAS SARGAH 

Palet 1 

Indik Tegal Miwah Karang 

 

Pawos 26 

Palemahan Desa Adat Tumbu mahuger antuk Tri Mandhala lwire :  

1. ha. Uthama Mandala : Palemahan sane kaanggen Karang Pura wiyadin 

Parhyangan. 

 na. Madya Mandhala : Palemahan sane kaanggen Karang paumahan, genah 

wewangunan sakadi : Banjar, Sekolah miwah 

sawosan. 

 ca. Nista Mandhala : Palemahan sane kanggen setra, margi, rurung, 

telabah, papunduk miwah sane sawosan. Sahanan 

palemahan sane wenten ring wawongkon Desa Adat 

Tumbu yogya mangda madruwe bebaledan wyadin 

wates sane pasti. 

2. Sahananing palemahan punika, hugi  mangda madruwe margi, rurung, 

papunduk sane dados hentasin. 

3. Yan wenten pekarangan Pura, paumahan, tegal miwah palemahan sawosan 

kebebeng tan madruwe margi, rurung miwah papunduk, sang madruwe patut 

ngetengahang babawos kadesa raris I Prajuru Desa yogya negteg, sane 

ngutsahayang mangda polih margi melarapan sami suka. Yan patut matumbas, 

manut pengargan tanah sane kemanggehang antuk sang amawarat, sami antuk 

sang mamuatang. 

4. Yan Desa pacang ngelinggahang rurung, rurung Desa saking sampun ingkup 

paswaran Desa sareng sang madruwe, yan nganggen tegal miwah palemahan 

sawosan, Desa wenang tan naur pangargan tanah punika. Nanging yan 

madaging tetanduran, pepayon, wewangunan, Desa patut ngicen prabeya agung 

alit manut pamutus parembug kala punika, rurung punika tan dados linggahan 

ring adepa agung. 

5. Sahananing karang paumahan hugi mangda masengker. Pidabdab nyengker 

magaleng kadulu, penyengker sane sisi kangin miwah sisi kaler patut 

kakaryanin antuk sang ngenahin karang punika. 

6. Sahananing tegal sane wenten sajeroning Desa Adat Tumbu, watese sisi kelod 

miwah kauh kapiara antuk sang nruwenang. 

7. Sang sapa sira hugi ngenahin karang tegehan, patut naku, tegehe asukat tanah 

dangsah sane tebenan wenang nyusunin tembok. 

8. Telajakan karang patut kapiyara antuk sang ngenahin karang punika sowang-

sowang mangda mapikenoh tur kanten asri. 

9. Yan wenten sinalih tunggil nyadya ngeleklek, wiyadin nyeksek bebaledan, 

wewatesan pura, karang paumahan, tegal, carik, telabah, jelingjing, margi, 

rurung, papunduk miwah sane sawosan, yogya kebawosin antuk I Prajuru Desa, 

sareng Guru Wisesa. Sesampun wenten pamutus patut sang mamurung denda 

manut pamutus pararem. 

10. Yan wenten sinalit tunggil ngeletehin, ngerucakin, ngerobedin, ngerarabin 

palemahan luaring paumahan padruwen nyane minakadi : ngutang luhu, 

bangkaan miwah ipun nyorongan bebanyon, sang melaksana patut keni bea 

pamarascita miwah pangangaskara, tur bangkaan miwah luu punika patut 

kaicalang ring sang melaksana. 

11. Yan wenten anak ngenahin palemahan sajeroning wewengkon Desa Adat 

Tumbu tan tinut makrama Desa, taler tan nganutin awig-awig miwah paswaran 

Desa, tan kalugra nganggen padruwean Desa taler tan kalugra ngalaksanayang 



 

 

Palet 2 

Indik Kakayonan 

 

Pawos 27 

1. Tan kalugra nebteb, ngerebah, wit-witan salwir ipun ring palasan, pategalan, 

habing, tangkid miwah genah sawosan sane kakeker antuk Desa, yan wenten 

sinalih tunggil mamurug katiwakin danda manut lokika miwah taru sane karebah 

mantuk ka Desa. 

2. Yan wenten wit-witan wiadin kakayonan ngungkulin palemahan anak sawosan, 

sane ngawinang tiyeb, tampyas, ngarobedin, sang kulkulan wenang 

ngetengahang ka Desa. Prajuru Desa maritetes saha mituduhang sang madruwe 

mangda ngrancap, nebteb, wiadin ngerebah. Yan kantos ping tiga pituduh 

Desane tan kamargiang, wenang katiwakin danda nikel, gung artha manut 

paswaran, kakayon punika karebah antuk Desa picundangan. 

3. Kakayonan sajeroning paumahan hugi apyara mangda tan ngeletehin, 

ngarobedin, mayanin karang siwosan, saking akah kantos daun ipun, yan wenten 

mamurug tan tulingan ring kakayonan druwe, wenten ngatengahang ka Desa, 

Prajuru Desa yoghya maritetes saha nepasin manut panglokika kalih paswaran 

Desa. 

4. Yan wenten wit taru mentik kantos ageng ring bebaledan, wates, wenten 

ngatengahang ka Desa, patut taru punika karebah, raris pinara tiga apahtigayan 

mantuk ka Desa, sang madruwe bebaledan apahtigayan sowang-sowang. 

5. Ring tanah tegalan, sane nyanding tanah pekarangan Desa, yan nandur tanem 

tuwuh mangda ± 12 meter saking wates. 

Panca Yadnya sajeroning Desa Adat Tumbu. 

12. Sang sapa sira ugi misukayang sane wenten ring Desa Adat Tumbu patut polih 

palugrahan ring prajuru Desa. Pacang ngadol, mekantahang, nyelangan miwah 

makedihang, tegal, carik, karang paumahan, mangda ngerauhang ring prajuru 

Desa, yogya prajuru Desa maritetes, pinda wenten mamurug katiwakin danda 

manut paswara. 

13. Yan wenten anak magenah ring sajeroning palemahan Desa Adat Tumbu, patut 

nginutin awig-awig paswaran Desa Adat Tumbu. 

14. Sinalit tunggil krama Desa polih genah amongan karang Desa ngawetuhang 

biyoto ring keluarga mawiwit sangkaning wicara warisan turun temurun, 

amongan karang Desa inucap yadiastun kawit wewangunan patut katiwakang 

ring sang palit alit. 

15. Sinalit tunggil krama Desa matilar agama Hindu sawosan yan ngebahin karang 

Desa, karang punika patut keantukang ka Desa. 

16. Yan wenten krama Desa sane camput/putung, yan ngenahin karang Desa, tanah 

karang punika mewali ka Desa. 

17. I Krama Desa taler perlu ngawentenang karya pembersihan sane ring ajeng 

manut pabuat. 

18. Sang sapa sira krama Desa Adat Tumbu sane ngenahin karang Desa, mangda 

karang Desa punika kasengker miwh nagingin paumahan. Ngewangun sanggah, 

pawon, polih wewanengan awarsa. Yan wenten mamurug wenang I Prajuru 

Desa nepasin tur niwakin pamidanda. 



6. Yan wenten krama nandur pijer miwah wit-witan sane tuwuh ipun panjang 

mangda makarya pasabaya ring sang madruwe tegal inucap. Yan durung 

pinganan mawoh tatandurane punika, durung nahen ngalapin woh ipun, raris 

kajabutan, yogya sang madruwe tegal naur panjala sawit-sawit, gung artha manut 

paswaran. 

7. Sang sapa sira hugi nyakap tegal miwah carik tan kawasa ngerebah tanem tuwuh 

sane dados angen lakar wawangunan, yan tan polih lugra saking sang madruwe 

tegal punika. 

8. Sanunggil Aci ring Pura Dalem kawentenang rerampagan kelapa abungkul sane 

limang puun, sajeroning palemahan Desa Adat Tumbu. 

9. Sang sapa sira hugi, pacang mepewangunan nepi ring margi agung, nepi rurung 

Desa, yan tan polih palugrahan, ritatkala wewangunan punika dados 

katundungan tan ngetang prabea katundungan, yogya lekita prajuru Desa wiadin 

amawarat. 

 

 

Palet 3 

Indik Wawangunan 

 

Pawos 28 

1. Sang sapa sira hugi krama Desa sawewengkon Desa Adat Tumbu, yan pacang 

ngawangun panyengker karang paumahan, patut masupeksa ring penyandingne. 

Yan tan radin mangda nunas degdegan ring prajuru Desa. Prajuru Desa negneg 

saduhakeng sang mawicara. 

2. Wewangunan ring palemahan pecak tegal, palemahan suung sane sampun 

masanggah, pawon, palemahan punika prasida kabawos karang paumahan, 

duwaning sampun katiwakin pangupakara karang. Awanan patut madruwe 

rurung betel ka margi agung, sukat dados pacang ngelintangin pepaga, druaning 

tan kapatut ngelintangan sawa ring tegal, yan wenten mamurug, yogya prajuru 

Desa niwakang tetapasan, mangda sang mamurug mrayascita palemahan inucap 

sane kalintangin. 

3. Yan tan mesanggah panguluning karang, kabawos akakubon. Tan yogya genah 

ngeraksa sawa. Yan wenten mamurug yogya katiwakin pamidanda mangda 

mrayascita palemahan punika. 

4. Yan wenten sinalih tunggil sang sapa sira, pacang ngewangun wewangunan 

genah ngelaksanayang upacara agama, lwire : Pura, Masjid, Gereja, Vihara 

miwah sane siwosan hugi mangda wenten lekita palugrahan prajuru Desa kalih 

lekita palugrahan guru wisesa. Yan wenten mamurug kadi inucap ring ajeng, 

kabawos tan sida karya tan wenang nganggen tur wewangunan punika yogya 

kewangdeang. 

5. Wewangunan sajeroning karang paumahan, hugi nganutin Tri Mandala : Utama 

Mandala ; sanggah panghuluning karang, Madya Mandala ; pagenahan 

paumahan, Nista Mandala ; ngaran lebuh, jabayan. 

6. Wewangunan sajeroning karang Desa patut sakadi ring sor : 

ha.   Wewangunan ring karang paumahan tan kuasa ngungkulin panyengker 

Pura/Banjar. 



na. Wewangunan sowang-sowang krama Desa yan kepesukayan tan kengin 

ngungkulin pekarangan krama Desa sawosan. 

ca. Yan wenten wewangunan sane sampun puput sedurung Tahun Caka 1908 

tan kengin kawara. 

7. Tan wenang nganggen tembok umah wiyadin penyengker tan kadruwe. Wenang 

kang asapunika kasambat sare antuk sang madruwe. Yan akas tur mamurug sang 

kasambat sare patut kabawosin ring prajuru Desa. 

8. Sang sapa sira hugi krama Desa ngawangku karang paumahan, yogya urati 

myara keasrian lebih pekarangane, rurung pentasan pinih sor asukat karangnya 

ngelajur. 

9. Karang Desa tan dados ngewangun tingkat kalih, yan genah sanggah 

kedadosang.  

 

 

Palet 4 

Indik Wewalungan 

 

Pawos 29 

1. Sane kinucap wawalungan, sekancang buron suku pat sane nyadya kapiyara, 

sekadi : Bawi, Banteng, Kambing, Kebo, Misa, Jaran, miwah sapenunggil ipun. 

Taler watek makampid, sane nyadiya kapiyara, sekadi : Ayam, Bebek, Angsa, 

Dolong miwah sebacakan ipun. 

2. Sang sapa sira hugi krama Desa sane miyara wewalungan suku pat, sejaba asu, 

tan wenang ngelumbar. Sane patut mangda matelusuk patut katelusuk, sane tan 

patut matelusuk mangda mategul baong. Sane patut maglogor, makandang hugi 

mangda maglogor wiyadin makandang. Mangda tan ngerucakin, ngeletehin 

palemahan sane tan kadruwen. Miwah memayan krama Desa, yan asu mangda 

mabelat, makalung baong cihna wenten sane miyara.  

3. Sang sapa sira krama Desa, miyara suku kalih, watek mekampid, yatnain hugi 

mangda tan banget ngerucakin, ngeletehin palemahan, paumahan, tetanduran 

druwen anak sawosan. 

4. Tan wenang ngangonang, negulang, hingon-hingon ubuh-ubuhan, ring 

palemahan tan druwe minekadi tan sesakapan druwe, yan tan kapisukayang. 

Sang medruwe palemahan, prajuru Desa, langlang Desa asing memanggihin 

wenang nyambat sare sang medruwe wewalungan punika. Yan akas kasambat 

sare, wewalungan ika wenang ketaban, manut lokika, gung artha tur danda 

manut paswara. 

5. Tan wenang ngangonang, negulang ubuh-ubuhan, ring palemahan karang Pura 

Kahyangan, Setra, Rurung, Papunduk, Margi, Telajakan tan druwe, palemahan 

sane kapingitang, karang suwung miwah sebacakan ipun. Yan wenten mamurug 

I Prajuru Desa wenang naban. 

6. Yan wenten maubuh-ubuhan sajeroning karang paumahan patut tureksa ring 

kandang ipun, mangda tan ngawetuhang baya, panyungkan, taler mangda apik, 

tureksa mangda tan ngantos ngeletehin, ngerobedin, crobo, karang paumahan 

wyadin palemahan penyandingne. Yan wenten mamurug, tan tureksa ring ingon-

ingon miwah kandang ipun wenang penyandingne nyambat sare, wenang 



ngetengahang, I Prajuru Desa nepasin. Wenang katiwakin danda manut 

pangelokika kalih pasuwaran Desa. 

7. Sang sapa sira hugi krama Desa, ngawangun kandang wewalungan minekadi 

kandang ayam, bebek miwah sapanunggil ipun pabuat naluhang miwah adol, 

dagingan selahe ukud, yan kandang suku pat, dagingan pitung ukud sowang-

sowang ika wenang sajeroning karang paumahan, yan lintang ring punika daging 

kandange, tan wenang kawangunang ring karang paumahan, wangunan ring 

palemahan sane mawaneg sa sor ipun satus depa saking palemahan karang 

paumahan, sekolah, kantor, pura, kahyangan minekadi genah sane ka keker 

wiyadin kapingitang antuk Desa Adat Tumbu, tur mangda madruwe lekita 

palugrahan saking sang amawe bhumi. 

8. Yan wenten wewalungan ngerucakin nga rug tetanduran, wenang taban. Sang 

madruwe tetanduran ngetengahang ka Desa premangkin kabawosin antuk 

prajuru Desa saha katiwakin danda manut paswara. 

9. Yan godel banteng, godel kebo, godel misa durung matelusuk, godel jaran, 

kambing miwah sebacakan ipun, durung antes mategul tan wenang taban. 

 

 

 

PANCAMAS SARGAH 

SUKERTA TATA AGAMA 

Palet 1 

Indik Dewa Yadnya 

Kaping 1 

Indik kahyangan 

Pawos 30 

1. Kahyangan tiga luire : Pura Bale Agung, Pura Puseh, Pura Dalem miwah Pura 

Prajepati, kaemponin antuk Desa, indik pengaci-aci manut dresta gegaduhan, 

kalih paswaran Desa Adat Tumbu. 

2. Pura-pura kahyangan sane seosan ring sane kinucap ring hayun, papayon kalih 

pengaci-aci kahemponin antuk krama banjar sowang-sowang. 

3. Yan wenten karecehan, wicara, sajeroning Pura Kahyangan Banjar, Paibon, 

Pemaksan, Subak sinalih tunggil, wenang kabawosin antuk prajuru Desa, jagi 

nyahsahang nepasin wicarane, mangda kasidhan mawali landuh jati mula. 

4. Yan wenten pura kahyangan sinalih tunggil, reneng pengaci-acinnya, kantos 

kadasa warsa, yogya prajuru Desa maosin, maritetes ngutsahayang mangda 

kasidhan mawali kadi jati mula. Nanging prade tan kasidan majalaran antuk 

pamutus pasamuhan Desa, prasida Desa ngwangunang pangupecara mareline 

pura punika, mangda tan karanjingin antuk Ki Bhuta Kubandha. 

 

 



Kaping 2 

Indik Pengaci-Aci 

Pawos 31 

1. Indik pengaci-aci ring pura kahyangan, sane wenten sajeroning wawengkon 

Desa Adat Tumbu, kehamongin antuk krama Desa, manut hemponan wiadin 

banjar sowang-sowang, sejaba sane kaempon antuk krama Desa sami, sowang-

sowang pura madruwe gegaduhan, pinaka uger pengaci-aci miwah bebanten. 

2. Sane yogya muput pengaci-aci punika, Ida Sulinggih sane katuhur antuk krama 

pangempon pura sowang-sowang, minekadi pemangku pura ring pura kinucap 

manut kawenangan. 

3. Yan wenten sinalih tunggil pura durung madruwe pemangku, utawi pemangkune 

kapialang, dados nuhur pemangku seosan manut sima ring Desa Adat Tumbu. 

4. Pemangku Desa punika wantah : Pemangku Pura Bale Agung, Pura Puseh, Pura 

Dalem miwah Pura Prajepati sane kahempon antuk Desa sane wenten sajeroning 

Desa Adat Tumbu, kalugra nganteb banten piodal minekadi sane saosan ring 

pura-pura wewengkon Desa Adat Tumbu sane mamuatang taler manut 

kawenangan pemangku. 

5. Ritatkala Desa ngewangun karya tabuh gentuh, bhatara turun kabeh minekadi 

karya agung saosan, Desa wenang nyarad pemangku-pemangku khayangan 

sekatahe, pacang nyanggra pemangku Desa. 

6. Pesegeh setunggil Purnama, Tilem, Kesanggra antuk pemangku pura sowang-

sowang. Pedagingan saking druwen pura, keantebang antuk pemangku pura 

sowang-sowang . 

 

 

Pawos 32 

1. Indik pengaci-aci ring pura Desa punika kehamongin antuk krama Desa, manut 

sima dresta sowang-sowang tan singsal ring ucapaning sastra Agama Hindu. 

2. Ritatkala bhatara turun kabeh, makiyis sami bhatara khayangan banjar sareng 

tedun ngalungayang kasegara manut dresta. 

 

 

Pawos 33 

1. Toya empul pasucian bhatara punika keaci-acinin krama Desa ritatkala aci ring 

Pura Puseh, kalih banten manut dresta. 

2. Yan wenten sinalih tunggil toya empul tan keaci-acinin, toyannya tan toya 

anggen sadhana mekarya sarwa suci. 

 

 

 



Pawos 34 

Aci-aci, Piodalan, Usaba, Pasegeh ring kahyangan tiga miwah kahyangan Desa lwire:  

1. Pura Bale Agung miwah Pura Puseh 

ha. Nuju purnama sasih kalima 

na.  Ida Bhatara sowang sowang pura kahyangan banjar sareng tedun 

nyarengin Ida Bhatara ring Pura Puseh ngantos puput karya nyejer 

tigang rahina. 

ca. karuntutin antuk wewalen 

- Rejang Magelung, Rejang Punggul, Rejang Dewa 

- Pendetan miwah Seseramanan 

ra. Prasida jangkep puput karya antuk : 

- Suaran Tabuh Selunding, Bajra, Kulkul, Kidung, Gong manut 

dresta. 

2. Pura Dalem miwah Prajepati 

ha. Nuju tilem sasih kasanga 

na.  Keruntutin upacara pecaruan panca sanak manut dresta. 

3. ha. Pura Banjar Batur ngewentenang pengaci-aci sanunggil Purnama 

Sasih Kedasa. 

na.  Pura Keling ngewentenang pengaci-aci sanunggil Purnama Sasih 

Katiga. 

ca. Pura Penataran Banjar ngewentenang pengaci-aci sanunggil Purnama 

Sasih Kapat. 

ra. Pura Ulun Suwi ngewentenang pengaci-aci sanunggil Tilem Sasih 

Katiga. 

ka. Pura dadia ngewentenang pengaci-aci manut gegaduhan sowang-

sowang. 

4. Pengaci-aci sawosan : 

ha. Nuju Rainan Tumpek Landep 

 Sami lelandep ring kahyangan Desa wenang kasuciang. 

 Sowang-sowang lelandep ring banjar wenang nyarengin ring 

Desa. 

na. Saraswati 

ca. Galungan miwah Kuningan 

ra. Buda Kliwon Pahang 

ka. Siwa Ratri 

da. Piodalan gong ring Saniscara Kliwon Krulut. 

 

 

Pawos 35 

1. Aci-aci kasanggra antuk krama Desa, krama banjar, utawi krama dadia sowang-

sowang. 



2. Luwiring bebanten, minekadi heed upacara, manut gegaduhan dresta kuna 

sowang-sowang pura. 

3. Pedagingan pacang aci-aci : 

ha. Hupon-hupon tanah druwen Desa Adat Tumbu. 

na. Meurunan utawi pawijilan krama Desa. 

ca. Piolih-olih paguna kaya krama Desa. 

ra. Haturan-haturan sangkaning krama suka nirmala. 

4. ha. Sane kalugra muput saluwiring aci-aci ring Pura Balai Agung, Pura 

Puseh, Pura Dalem miwa Prajepati sane kahempon olih Desa Adat 

Tumbu wantah Pemangku miwah Ida Sulinggih sane katuur antuk 

Desa. 

na. Rikala kabrebehan jagate, kageringan katiben panca baya pinganan tan 

meresidayang ngaturang aci kadi patute, yogya prajuru Desa miwah 

pemangku ngaturang piuning ring bhatara masedana bebanten 

pemayuh, pecanangan, makacihna tan pegat aci-acine. Riwuus mawali 

degdeg jagate patut nguwangunang upacara Bhatara Turun Kabeh 

makiis ka segara. 

ca. Ritatkala mamahayu, nguwangun papayon ring pura-pura kahyangan, 

pinganan tan puput kala dinanning piodalan, pangacine wenang 

rangkadang, nanging pamayuh, pecanangan, tan dados pegatang. 

Riwus puput masasapuh saluwire, malih mawali kadi jati mula. 

 

 

 

Kaping 3 

Indik Pemangku 

 

Pawos 36 

 

1. Pidabdab ngadegang pemangku : 

ha. Ngambil saking saserod sentana wiadin keturunan. 

na. Sangkanning kajujuh saha kabriyukin antuk Krama Desa Adat Tumbu. 

ca. Nyanjan/nunas bebawos. 

2. Sang sapa sira hugi pinaka jan banggul pemangku ring Pura Kahyangan Tiga, 

mangda pageh ngamel kalih ngelaksanayang sesanan pemangku. 

3. Sang sapa sira hugi krama Desa, sangkaning saserod, sakaning kasenengan antuk 

bhatara polih pamuwus ring sesemburan, minekadi kajujuh kabriyukan antuk 

krama Desa pacang keanggen pemangku, yogya lanang istri mawinten. 

4. Sang kasudi pacang keanggen pemangku, patut mawinten ring pura genahne 

dados jan banggul. Mungguing prebeya kasandangin antuk dadya, pemaksan 

pura sowang-sowang, yan ring Desa antuk krama Desa sami. 

5. Sinalih tunggil pemangku yan katiben pati, patut polih patulung prabeya atiwa-

tiwa saking Desa sane kahamongin, agung alit patulunge nganutin pamutus 

babawos sajeroning perareman kala punika. Riwuwus upacara atiwa-tiwa patut 

kekaryanang pangelad wiadin papegatan antuk krama pura kinucap. Punika yan 

pemangkune kari rajeg ngamong swadarmaning pamangku kantos hantaka. 

6. Pemangku kagentosin majalaran antuk : 



ha. Mapinunas marariyan saking patut, nanging tan kari ngelaksanayang 

swadarmaning pemangku. Kawekas kalaning seda tan polih patulung 

prebya atiwa-tiwa. 

na. Saking patut pinunase, majalaran antuk lingsir, sampun tan mampuh 

sungkan rahat tan kengin waras, kajadayang antuk krama pura, 

wiyadin Desa, kawekas kalaning seda, patut polih patulung prebya 

atiwa-tiwa. 

ca. Sangkaning kahusanang majalaran antuk melaksana mamurug sesana 

pemangku, kawekas kalaning seda tan polih patulung prebya atiwa-

tiwa. 

7. Sane tan wenang keadegang pemangku : 

ha. Candala : peceng, perot cungih, kalih sane cacad sawosan. 

na. kageringan : sakit ila, ayan kalih sane sewos-sewosan. 

ca. Ulah Cacad : mabukti naen melaksana corah. 

8. Larangan pemangku : 

ha. Tan kengin negen wong pejah. 

na. Tan kengin mapunyah-punyah. 

ca. Tan kengin magebagan. 

ra. Tan kengin sirep ring margi-margine. 

ka. Tan kengin nyulubin longlongan miwah panyemuhan. 

da. Tan kengin mategenan, masuhunan, sajabaning mula kadruwe ngaraga 

anggen ngaraga. 

ta. Tan kengin dados saksi krama suka sajabaning yan kabwatang antuk 

Guru Wisesa. 

sa. Tan kengin mapengangge sane tan manut ring upacara sapunika taler 

rikalaning ngarawuhin undangan adat sane ngalaksanayang agama. 

9. Twas-twasan pemangku Desa mungguh sajeroning gegaduhan pasuaran Desa, 

pura sowang-sowang nganutin dresta kuna : 

ha. Dasar suci ritatkala aci. 

na. Pangulem. 

ca. Arta daksina penganteb ritatkala wenten penawuran sosot. 

ra. Luput ayah-ayahan miwah papeson ring Desa Adat Tumbu rawuh ka 

banjar-banjar adat. 

ka. Polih beras 25 kg sinunggil Saraswati ngeranjing ring pemangku. 

 

 

 

Kaping 4 

Indik Sukerta Pura Kahyangan 

 

Pawos 37 

 

1. Rikalaning maturan hamung pemangku ring khayangan punika sane dados 

munggah tedun ring palinggih-palinggih pura khayangan, minekadi sang sampun 

polih lugraha saking prajuru Desa. Yan wenten mamurug atiwa danda mryascitta 

palinggih. 

2. Pemangku sane patut ngantebang bebantenan ring pura, wantah pemangku sane 

adruwenang antuk pura punika. Yan nenten wenten pemangku ring pura punika 



utawi kapialang, dados nyarad pemangku sawosan, saking panugrahan prajuru 

Desa. 

3. Tan kalugra masumpah, macoran, sajeroning pura khayangan sinalih tunggil, 

sajaba sangkaning wicara pura hinucap, taler saking pabuat krama pangempon 

pura, utawi pabuat krama Desa sane ngempon pura punika.  

4. Tan kalugra wak capala, hasta capala, pada capala, miwah sapanunggilan ipun 

sajeroning pura khayangan. Yan macihna wenten mamurug, wenten raris 

ngatengahang ka Desa, yogya tiniwaken danda pemarisuda khayangan. 

(capala=cacad) 

5. Tan kalugra melaksana kantos ngawetuwang biota ring pura khayangan. Yan 

wenten mamurug, kantos mawadi (miyegan) ring pura, yogya tiniwaken danda 

gung artha manut pengargan beras 10 kg, kang sawiji, saha marisuda khayangan 

punika kapuput antuk Ida Sulinggih. 

6. Sang sapa sira hugi kacuntakan, salwiring cuntaka, yan durung mabersih, tan 

kalugra ngaranjing ka pura kahyangan. Yan katanger (ketara) wenten mamurug, 

yogya tiniwakan danda marisuddha kahyangan punika. 

7. Sedahan hengengan miwah sapanunggilan ipun tan kalugra masehe ring pura 

kahyangan sinalih tunggil. Yan wenten mamurug, yogya dandha gung artha 

manut pangargan beras 10 kg. Saha ngawangdeyang maseh. 

8. Tan kalugra ngawentenang kaklecan, jajuden, sajeroning suter utawi penyengker  

pura kahyangan. Yan wenten mamurug, yogya sang mamurug marisudha pura 

punika katur ring mawerat. 

9. Tan kalugra makta salwiring sane kasinanggah tan suci ngaranjing sajeroning 

suter utawi penyengker pura kahyangan, yan wenten mamurug, yogya sang 

mamurug marisudha pura punika. 

10. Sang sapa sira hugi rikalaning makemit, ring pura kahyangan, yan merem, tan 

kalugra madukan lanang istri, sajaba anak sane kapineh kari alit durung rumaja 

putra. Yan mamurug kena dandha manut pangargan beras 10 kg sadiri-sadiri. 

Tur mrayasccita pura punika. 

11. Pura kahyangan tan wenten wenang anggen sajaba ngalaksanayang upacara 

Agama Hindu. Yan wenten mabukti mamurug, sang malaksana kawangdeyang, 

tur pakardinne kapuceh, saha sang ngalugrajin kadandha manut pangargan beras 

10 kg maweweh ngawentenang upacara panyangaskara pabresihan. 

12. Yan wenten macihna anak wiyadin sang sapa sira hugi, katedunan kapangluh 

sajeroning Pura Kahyangan sawewengkoning Desa Adat Tumbu mababawos 

minangkenang pengandika Ida Ratu Susuhunan utawi Bhatara ring gelis 

tunasang tirta palukatan mangda gelis hudep. Perade sasampun kaketisin tirtha, 

kantun ngatemel masera-mesero ngawetuwang sumandeya kayun krama Desane, 

irika patut pintonin, indike mintonin, hambilang toya apane, celebang liman 

nyane makakalih. Yan mabukthi tan belus, nyandang gega pengandikan bhatara, 

yan pade belus, tan nyandang gega, gelisang gingsirang genahang mangda doh 

saking pura punika. 

 

 

 

 

 

 

 



Kaping 5 

Indik Cuntaka Miwah Sosot 

 

Pawos 38 

 

1. Sang sapa sira hugi krama Desa, sane kahanan cuntaka, tan wenang ngeranjing 

ka pura khayangan, ka panyucian kalaning nyuci gening, minakadi genah 

saluiring sane kinucap suci pingit. Tan wenang ngaryanin saji saluiring saji sane 

pacang katur ka pura, miwah sane katur ring pitra pindha. Mungguwing banten 

sane pacang katur ka Dalem miwah Prajepati panguluning setra, dados karyaning 

ring umah sang cuntaka kalaning ngupakara sawa. 

2. Luwir sane kaucap cuntaka : 

ha. Anak istri ngerajaswala, suwen cuntaka saking ngawit ngerajaswala 

kantos nyatia, macihna sampun malukat. 

na. Sang nganten lanang istri, suwen cuntaka ngawit saking rahina 

ngantenne, wiuadin rahina merangkate kantos puput mabiyakawon, 

saha semayut prayascita, malukat, matirta, sapali keramaning saha 

widiwidana pawiwahan. 

ca. Rama rena cuntaka sangkaning madruwe oka, sane lanang suwen 

cuntaka saking mbas anak alit kantos kepus hodelnya, raris malukat. 

Sane istri pinaka rena, cuntaka asasih pitung rahina saking wawu mbas 

rarenne. 

ra. Yan anak istri kekuron cuntakane pateh ring cuntaka ngembasang oka, 

sane lanang cuntaka 3 (tigang) rahina. 

3. Cuntaka antuk kesedayan, kapatian : 

ha. Sang ngarepin, suwen cuntaka manut dresta kuna, miwah pasuwaran 

Desa saking wawu seda kantos ngelemekin. 

na. Nuju wenten pangaci ring pura Desa miwah ring pura banjar yan 

sampun ngatengahang daging manut huwar-huwar, wenten kasedayan, 

kapademan, cuntaka sebel karang saha tan polih suwaran kulkul 

banjar. 

ca. Pemargin ka setra sane kaon, sepi. 

4. Yan melaksana mamitra cuntaka salami mamitra tur keni danda manut 

pengargan beras 100 kg tur meresihin raga miwah memerascita ring genahe 

melaksana. 

5. Wetu anak saking mamitra, babinjat, punika taler cuntaka, suwene selami durung 

wenten meras, wiyadin nuduk ngangkepin pianak, utawi nganggen daman. 

6. Cuntaka sangkaning mabukti madruwe panyungkan sane tan sidha waras 

selamine, kadi hangganing hila, buduh, ngawijilang reget saking lisit, bhaga, 

purus, tan henap mameres, brung borok tahunan mebanyeh, miwah saluwir 

punika. Suwene cuntaka selami nenten waras. 

7. Yan wenten sinalih tunggil anak istri, sangkaning tan meha ngrajaswala 

sasampun ring pura, wiadin ring genah larangane sawosan, raris kacirenan, 

wenang ya tiwakin dhanda tanmaha, yogya marisudha genah punika, katulung 

antuk krama pura wiyadin pangemongne sowang-sowang. 

8. Sang cuntaka tan kalugra nedunin petedunan Desa tan mahetang dedosan. 

9. Yan cuntaka gamya gamana, prajuru Desa nyantosang pamutus saking sang 

amawa bhumi yan sampun wenten pamutus sang amawe bhumi, ring Desa 

katiwakan dandha kadi ring sor punika, lwir ipun mangda mrayascitta raga, 



genah melaksana, kahyangan Desa, miwah Desa adat. Prada yan katiwakan 

pamidandha mamadal, prasidha Desa sane mrayascita Desa miwah kahyangan, 

sang mamandal kabawos ring Desa, kicen pamutus antuk prajuru Desa, manut 

pamutus perarem Desa. (perubahan ada pada kelian Desa). 

10. Cuntaka sangkaning mabhukti salah timpal, ipun cuntaka ragan sang melaksana 

miwah Desa pagenahanya, tutug cuntakanya yan sampun sang melaksana 

mrayascitta raga, genah melaksana, Desane mrayascitta Desa, buron punika 

kapademang, bangken ipun katanem. (perubahan ada pada kelian Desa). 

11. Anak istri mobot tan kapariangken, suwenne cuntaka kantos wenten 

pangupakara panyangaskara kulawisudha. Saha penyangaskara tur danda 70 kg 

beras manut pengargan beras di pasar. 

12. Yan wenten anak mabhukti nyolong samara, ipun cuntaka pateh ring cuntaka 

gamya gamana. 

 

 

 

Pawos 39 

1. Indik sosot : 

ha. Yan wenten sinalih tunggil pacang nahur sosot wiyadin nawur salwiring 

punagi, gumanti sane patut nganggen pamegat sot, tan dados nawur sot yan 

tan kalaning rahina piodalan bhatara. Ngedasa dinayang aci, sang pacang 

nahur punagi patut sampun masadok ring kliang banjar, yan ring 

kahyangan Desa panahurane, patut masadok ring prajuru Desa. Panaurane 

punika kapuput rikala penganyar antuk pemangku Desa. 

na. yan wenten sinalih tunggil nahur sasangi pacang ngaturang pangadol, hugi 

mangda ring dina pangantosan piodalane. Sang nahur punagi masadok 

ngasasihang sadurung piodalan, tur nunas kanti patulung karya ring krama. 

Sang nahur sesangi nyukserahang daging minekadi prabiya bebanten 

piodal. 

ca. yan wenten sinalih tunggil nahur sasangi maturan suaran tangguran 

saluwiring tetabuhan, sesolahan, minekadi saluwir ipun munggwing 

prabeya punika sami kehangganin antuk sang masesangi. 

2. Haturan : 

Yan wenten sang sapa sira hugi ngaturang punia jinah miwah barang, punika 

sami patut kahumadikayang antuk prajuru Desa. Mangda kasidhan makarya hayu 

aturan punika kaunguhang sajeroning lekita. 

3. Sasarin Canang  

Sasampun puput pangaci-aci pujawali, sasarin canang punika kapupulang saha 

kawilangin kepah ka Desa, ka prajuru, ka jro mangku, ka luput sami apahpatan. 

(manut paswaran). 

 

 

 

 

 

 

 

 

 



Palet 2 

Indik Resi Yadnya 

 

Pawos 40 

 

1. Krama Desa Adat Tumbu yogya ngawerdiyang kapradnyanan, kautaman Sang 

Hyang aji asewaka nunas pawarah ring sang meraga widagda pradnyan, 

pingajeng ring sang kasinanggeh guru loka. 

2. Prajuru Desa, kelian banjar, ngutsahayang kawerdiyan kamuruban, kautamaan 

Sang Hyang Aji, ngawentenang pasamuhan-pasamuhan, perembugan, pinaka 

genah krama Desa ngemangguhang pawarah-warah ayu. 

3. Kalaning dewasa ayu, wenang kerama Desa matirta yatra, wenang kerama Desa 

ngaturang puniya miwah resi bhojana ring Ida Sulinggih taler kalaning karya 

uttama ring Desa, saluwiring karya sane kapuput antuk Ida Sulinggih patut 

ngaturang puniya. Asapunika taler ring sang mapitulung patut polih paica. 

4. Sang sapa sira hugi krama Desa Tumbu yan mapekayun pacang mapodgala, taler 

mangda wenten pesadok ngaturang ring prajuru Desa, sajaba patut polih 

palugraha saking guru wisesa. 

5. Prajuru Desa Tumbu mematut pisan, yan krama Desane mapuniya ring sang 

pradnyan sang widagda, ring sang setata ngerajegang kedharman, ping hajeng 

ring Ida Sulinggih pasuryan nyane taler ring jero mangku sowang-sowang. 

 

 

Palet 3 

Indik Pitra Yadnya 

 

Pawos 41 

 

1. Pamargi ngupakara sawa, hugi manut linging sastra Agama Hindu, wenten 

makudang-kudang soroh sakadi kinucap ring sor puniki : 

ha. Mekinsan ring geni 

na. Atiwa-tiwa, utawi palebon, utawi ngaben 

ca. Yan rare durung makupak untu, kepus hodel hantaka, wenang ngangge 

pangentas bangbang masadhana klungah kepala gading, ngaran ngelungah. 

2. Sang sapa sira hugi krama Desa Tumbu tan kawasa makta sawa kadesa adat, yan 

sawa ika sampun keni pangupakara sawa. Yan wenten mamurug yogya 

katiwaken dandha gung artha manut pengargan beras 100 kg tur meryascita 

marisudha Desa. 

3. Saluwiring upacara atiwa-tiwa, palebon, ngaben, ring setra hugi kawenangannya, 

tan wenang ring Desa adat sajaba puspa Ida Sulinggih. Yan wenten mamurug 

wenang dandha gung artha manut pengargan beras 200 kg, krama Desa sane 

matulung danda gung artha manut pengargan beras 50 kg sadiri saha mrayascita. 

4. Tan wenang nyekeh sawa yan tan macemana, lintang ring roras dina, ngawit 

saking dina seda. Yan wenten mamurug danda gung artha manut pengargan 

beras 100 kg saha mrayascita Desa. 



5. Sang sapa sira hugi krama Desa Adat Tumbu tan wenang atiwa rikala pengaci-

aci Desa, luwir : patirta ring Pura Bale Agung, Pura Puseh, Pura Dalem miwah 

Prajepati, miwah aci ring pura Desa sawewengkon Desa Tumbu, Bhatara turun 

kabeh, tabuh gentuh, minekadi karya agung sawosan. Yan wenten mamurug keni 

danda mrayascita Desa tur danda gung arta manut pengargan beras 50 kg. 

6. Yan wenten krama Desa mendem sawa kalaning dina larangan, kawasa, nanging 

hugi masawen, durung masusunin bintak, laku kinsan ngaran wiadin mesaubang. 

7. Indik padewasan : 

ha. Padewasan mendem ring pertiwi, wenang katiwakang ring prajuru Desa. 

na. Padewasan attiwa-tiwa, katiwakin antuk Ida sulinggih sane pacang muput, 

yogya sampun kapatut antuk prajuru Desa. 

ca. Indik larangan ngupakara sawa, rainan Tilem, Purnama, Kajeng Kliwon, 

Kalagotongan, Semut Sedulur, rerainan jagat. Yan wenten mamurug, 

wenang danda gung artha manut pengargan beras 100 kg, saha mrayascita 

Desa. 

ra. Tan wenang ngagah ngulung, teges ipun sajeroning setra ngelaksanayang 

pengabenan. Yan wenten mamurug danda gung arrtha manut pengargan 

beras 50 kg saha mrayascita setra. 

ka. Tan wenang ngutang ngirim, teges ipun sajeroning setra tunggil yan 

wenten ngirim tan dados sane seosan mendem sawa minekadi attiwa-tiwa 

ngaben ring dina kala punika. Yan wenten mamurug yogya danda gung 

artha manut pengargan beras 50 kg saha mrayascita setra. 

8. Yan wenten sawa tan parihangken ring wawengkon Desa Adat Tumbu, yogya 

prajuru Desa ngaturang ring guru wisesa. 

9. Yan wenten sawa sangkaning salah pati, angulah pati, mati kapangawan, saluwir 

ipun, Desa tan ngalangin yan sawa punika tiniwaken pramangkin. Sara ledang 

madruwe sawa minekadi Ida Sulinggih sane pacang muput. 

10. Yan wenten sinalih tunggil sawa genahne seda wiyadin padem sajabaning karang 

pomahan luwire ; tegal, carik, pura, pasar, banjar, sekolahan, minekadi genah 

sawosan dudu karang genah pomahan, yogya sang madruwe wirange mrayascita 

marisudha genah punika. Yan sawa tan kaparihangkenan, genah punika patut 

kaparisudha kaprayascita antuk sang maduwe hemponan. 

11. Penda wenten seda sami magama Hindu sang tan mewed madesa, patut naur 

genah mendem masmi penanjung batu kalih sane sampun kaeladang makrama 

Desa : 

ha. Keni penanjung batu manut pengargan beras 200 kg. 

na. keni penanjung batu amung ngangge margi kemawon manut paswaran 

Desa. 

12. Penda wenten sinalit tunggil krama Desa sane mendem sawa (pawos 41) angka 6 

polih sengker awarsa wenang keangkid malih raris kebasmi. Yan mamurug keni 

danda 100 kg kadulurin mrayascita setra. 

 

Pawos 42 

Indik Pitra Yadnya 

1. Sang sapa sira hugi krama Desa Tumbu, yan kalaning pitra yadnya, lwire : 

pengabenan, patut di setra. 



Palet 4 

Manusa Yadnya 

 

Pawos 43 

 

1. Sang sapa sira hugi krama Desa Tumbu ngawangun salwiring upacara manusa 

yadnya, tan wenang magenah sajeroning karang palemahan kahyangan 

paniwiyan Desa. Yan wenten sinalih tunggil mamurug, wenang danda gung artha 

manut pangargan beras satus kg, saha maryascita marisudha pura punika, sang 

matulung danda gung artha manut pengargan beras 50 kg. 

2. Sane kalugra mawinten magenah ring pura sinalih tunggil, sang sapa sira hugi 

krama Desa sane pacang kahadegang dados mangku, pinaka jan banggul bhatara 

ring pura kahyangan hinucap. Taler sane kahadegang pinaka prajuru Desa 

wenang mawinten majaya-jaya ring Pura Puseh Tumbu. 

3. Indik Manusa Yadnya sane dados kamargiyang sajeroning Desa Adat Tumbu 

hugi sane nganutin dresta minakadi sastra agama. 

 

 

Palet 5 

Bhuta Yadnya 

 

Pawos 44 

 

Sajeroning Desa Adat Tumbu pacaruan manut alit ageng, nista madya utamanya 

sekadi sor singgih lwir : 

ha. Pacaruan Desa Sadakala 

1. Manca-satha ngamasa-masa, kalaning tilem kasanga, magenah ring catus 

pata. 

2. Pacaruan sasih tilem kasanga mabayang-bayang antuk manca sato banten 

ring Pura Dalem. 

na. Pacaruan Desa padgatakala, rikala jagate kabrebehan, kagringan, 

kadurmanggalaan katiben panca bhaya, miwah sane seosan sane petut caronin. 

ca. Agung alit caru, manut hunggwan caru, babwatan pacaruan, kalih nista madya 

utamaning caru  

1. Pacaruan ring pura-pura kahyangan, banjar, dadya, salwire, manut dresta, 

pura sowang-sowang minakadi awig-awig gegaduhan pura kinucap. 

2. Yan wenten sinalih tunggil pura kahyangan, salwire, reneng pacaruane 

kantos tigang plabuh, wenang prajuru Desa mawosin. Yan wus puput 

bebaose, yogya maguru piduka ngawit masesapuh, mangda kasidhan 

ngaturang pangaci-aci. 

3. Pacaruan kalaning Tilem Kasanga, ring karang paumahan sowang-sowang 

manut sastra dresta kalanturang antuk Brata Penyepian. 

 

 



SATS SARGAH 

SEKERTA TATA PAWONGAN 

Palet 1 

Indik Pawiwahan 

 

Pawos 45 

1. Pawiwahan inggih punika patemoning purusa miwah predana melarapan 

panunggalan kayun, suka cita kedulurin upasaksi niskala. 

2. Pidabdab sane pacang mewiwaha : 

ha. Sampun munggah deha truna utawi manut UU Perkawinan, sane lanang 

meyusa 25 (selae) warsa miwah sane istri meyusa 18 (plekutus) warsa. 

na. sangkaning pada lila cita (tan kepaksa). 

ca. pengambilan seos Agama patut ngemargiang Sudi Wadani. 

 

3. Pemargi pawiwahan : 

ha. Pepadikan maduluran antuk kayun suka cita sangkaning paigun pakayun 

kulawarga sang kalih. 

na. Merangkat kedasarin antuk suka cita purusa miwah predana wates pejati 

kala punika, sang mepejati mangda makta surat pesinah (ilakita) 

sangkaning suka cita tur kelingga tanganin sang mawiwaha kesaksinin 

olih Klian Banjar Adat miwah Klian Banjar Dinas. 

ca. Nyeburin utawi Nyentana : antuk pemargi puniki risampun kulawarga 

utawi wiring purusa miwah predana sami adung utawi sami sampun arsa 

ledang kecihnayang miwah kesirat ring ilakita paigum sane kaupasaksi 

ring Klian Banjar Adat, Klian Banjar Dinas, Klian Desa Adat miwah 

Prebekel kedulurin antuk upakara pemerasan. 

4. Pemargi pawiwahan merangkat : 

ha. Sedurung ngemargiang pabiekalaan patut kedegdeg antuk Prajuru Banjar 

Adat. 

na. Malet 3 (tigang) rahina ngewentenang pengendek katregteg malih 3 

(tigang) rahina ngewentenang Pemeradangan. 

ca. Yan sampun pemargi Peradangan sami arsa ledang patut ngelaksanayang 

Upakara Pewidiwidanaan. 

5. Prade pemargi peradang saking kulawarga predana nenten nerima, puniki 

nenten ngemargiang peserah amung ngemargiang upakara Pewidiwidanaan. 

Benjang pungkur prade palas merabian wiring predana ngemargiang upakara 

pemerascita kesaksinin antuk Klian Banjar Adat. 

6. Prade wenten sampun adung ring sajeroning peradangan raris wenten sinalih 

tunggil Krama Desa nenten ngemargiang dudonan upakara selanturnia, sang 

asapunika kapidanda manaur pengargan beras ring pasar 50 (seket) kg. 

7. Yan wenten Krama Desa ngerangkatan anak wadon seos Agama Hindu, 

keutsahayang pisan mangda sang wadon kayun ma-Agama Hindu. Antuk 

pemargi pewidiwidanaan mangda kepuput antuk Sulinggih. 



8. Sedurung keupakarain Pewidiwidanaan, tan kelugra matur bakti ring Pura Tri 

Kahyangan Desa Adat tur ring Pura Banjar Adat, yan mamurug kapidanda beras 

50 (seket) kg pengargan pasar, tur merascita kahyangan Pura. 

9. Sang ngambil sajeroning wedesa mangda ngewentenin canang bebaos, tigasan 

apasang, masesari jinah manut perarem. Jinah punika keepah kalih keranjingang 

ka Desa Adat sareng ka Banjar Adat. 

10. Sang ngambil saking jaba Desa kekeninin jinah pajantos jaga nyiarang ring 

pesangkepan Desa miwah Banjar Adat akeh ipun manut perarem. 

11. Krama Desa pacang ngemargiang pawiwahan patut mesupeksa ring Klian 

Banjar Adat miwah Klian Banjar Dinas raris Klian-klian inucap maritetes 

pemargi pawiwahan punapi kepatutang utawi nenten, yan mamurug kapidanda 

beras 50 (seket) kg pengargan pasar. 

12. Yan wenten pengetut saking kulawarga sang kerangkatang patut mesupeksa 

ring Klian Banjar Dinas miwah Klian Banjar Adat. 

13. Pepadikan, merangkat, pemeradangan patut kesaksinin Klian Banjar Adat 

miwah Klian Banjar Dinas. 

14. Krama Desa sane wau merabian (bulangkep) ngawit kapipilang sekadi krama, 

sang asapunika ketedunang ngayah ngawit saking seusan siar ring sangkepan 

Banjar Adat tur ring Desa Adat. 

15. Pemargi pebiyekawonan yan sampun kadegdeg utawi katureksa antuk Klian 

Banjar Adat miwah Klian Banjar Dinas wau dados kepuput olih Jro Mangku. 

 

 

Pawos 46 

1. Tan kepatut ngerangkatan, tumin dinyama, pianak temen, pianak dinyama, 

rerama dinyama, semeton idi-idihan, kalih sane metunggalan susu semeton 

sewedet yan mamurug wenang kepalasang tur kapidanda beras 100 (satus) kg 

pengargan pasar. 

2. Yan wenten memargi Drati krama wenang kapidanda beras 100 (satus) kg 

pengargan pasar tur prajuru mituduhang sang wiring mangda nunasang ring 

Guru Wisesa. 

3. Perade wenten anak istri saking Desa Adat Tumbu kemitrain saking jaba Desa, 

sang maduwe wiring mangda nunasang ring Guru Wisesa tur sane istri 

kapidanda beras 100 (satus) kg pengargan pasar. 

4. Yan wenten saking dura Desa memitra ring wewidangan Desa Adat Tumbu, 

sang maduwe genah keni danda beras 100 (satus) kg pengargan pasar saha 

merascita genah, tur wicara punika kesukserahang ring Guru Wisesa. 

5. Yan wenten jatma memitra wenang kapidanda beras 100 (satus) kg pengargan 

pasar saha ngerangkatang nganggen rabi nanging pemargine mangda nenten 

piwal ring uger-uger Negara. 

6. Pawiwahan sane kemanggehang ring Desa Adat Tumbu indik pewidiwidanaan 

kepuput antuk Sulinggih utawi Pinandita Desa Adat tur kesaksinin antuk Klian 

Banjar Adat miwah Klian Banjar Dinas, yan sang mewidiwidana tan nganutin 

kadi ring ajeng wenang kapidanda antuk beras 10 (satus) kg pengargan pasar. 

7. Paradara (Nyambung kurnan anak seosan) kapidanda beras 100 (satus) kg 

pengargan pasar. 



8. Piteges pawiwahan patut tinut ring UU Perkawinan No. 1 Tahun 1974, miwah 

Peraturan Pemerintah No. 9 Tahun 1975. 

 

 

Palet 2 

Indik Nyapian 

 

Pawos 47 

1. Nyapian melarapan antuk palas merabian utawi kepademan sinalih tunggil 

mapiteges balu : balu lanang, balu istri. 

2. Palas merabian sangkaning mawiwit wicara tan suka cita panunggal idep. 

3. Sane ayat jaga palas merabian patut mesupeksa ring Klian Banjar Adat, raris 

kebawosin antuk Prajuru Banjar Adat panda tan cumpu mangda nunasang ring 

Guru Wisesa. Yan sampun tinas wau kesiarang ring Banjar Adat ngeraris ka 

Desa Adat. 

 

 

Pawos 48 

Tata cara palas merabian sinalih tunggil lanang wiadin istri : 

1. Yan wicarane ketunasang antuk sang istri wiakti sane lanang makecihna nenten 

patut : 

ha. Mapikayun tan patut sakadi merabian. 

na. Cendaga (wangdu) tan sida ngewentenang waris. 

ca. Tan nyenggama saha tan ngupa jiwa ngantos 3 (tigang) sasih. 

ra. Manut kacihnayang antuk Guru Wisesa. 

2. Yan wicarane katunasang antuk sang lanang wiakti sane istri makecihnane 

nenten patut : 

ha. Paradara (memitra) utawi anyasar laku, pamargi sang istri tan becik. 

na. Sang istri mandul, nyenggama meambul ambulan kantos 3 (tigang) sasih. 

ca. Sang istri tan nganutin sang lanang seurah arih. 

3. Perade wenten cihna : saksi, bukti, ilakita saking mawicarasinalih tunggil 

(lanang istri sakadi kasirat ring ajeng wilangan 2 miwah 3). 

4. Yan palase sami lila (elah/ledang) patut : 

ha. Patut naur prabeya mawosin marupa beras 25 (selae) kg pengargan pasar 

ketaur sami separo. 

na. Ngewentenin pengupa jiwa pari sentana manut swadarmaning guru 

rupaka. 

ca. Bekel, tadtadan sowang-sowang kekuasayang niri-niri. 

ra. Paguna kaya pulih duman/pahpahan pada. 

5. Parade sang palas riwekas adung malih merabian patut ngelaksanayang 

pawiwahan malih manut kadi pawiwahan sane manut ring Desa Adat. 

 



Palet 3 

Indik Balu 

 

Pawos 49 

1. Sang Balu kabinayang dados : 

ha. Balu Luh wit sentana (sentana rajeg), miwah balu luh boya sentana. 

na. Balu Muani kapurusa (wit sentana) miwah balu muani nyeburin (boya 

sentana). 

2. Swadarmaning Balu inucap patut : 

ha. Ngemanggehang patibrata tan patut ngemargiang paradara/drati karma. 

na. Nguwasayang waris guna kaya, tan dados ngadol, ngadeang, makedihang 

sedurung kesetujuin saking sane patut ngewaris (pianak utawi kulawarga 

pinih tampek saking rabine prade okane kantun alit), ngelungsur 

panugraha saking guru wisesa.  

ca. Prade balu inucap mapekayun ngangkat sentana, dados yan sampun 

wenten kebawosan adung ring kulawarga makekalih. 

ra. Wenang mawiwaha malih, manut kadi pawiwahan ring Desa Adat wantah 

ngambil baluan semeton ipah. 

 

 

Palet 4 

Indik Sentana 

 

Pawos 50 

1. Sentana wenten kalih suwahan : 

ha. Pratisentana utawi sentana rajeg. 

na. Sentana peperasan. 

2. Pratisentana inggih punika sane metu saking pawiwahan manut pawos 45 

(setiman/petang dasa lima). 

3. Prade pawiwahan tan prasida ngewentenang sentana, sang asapuniki 

kadadosang meras utawi ngidih sentana, nanging mangda sampun adung ring 

kulawarga makekalih semeton, mangda kaupasaksi sekala niskala sane 

kawastanin sentana peperasan. Sekala kasaksinin antuk Klian Banjar Adat, 

Klian Banjar Dinas, Prebekel. 

4. Prade pawiwahan tan manut pawos 45 (setiman/petang dasa lima) wilangan 8 

(kutus) miwah 9 (sia) kawastanin tan patut raris ngewentenang sentana, mangda 

tan kawastanin bebinjat utawi astra patut kemanggala antuk penyangaskara. 

5. Peperasan sane kemanggehang patut ring Desa Adat Tumbu risampun : 

ha. Ngemargiang pewidiwidanaan pemerasan. 

na. Kaupasaksinin antuk Klian Banjar Adat, Klian Banjar Dinas, Prebekel. 

6. Sane dados keperas anggon sentana :  

ha. Jatma kantun nganutin Agama Hindu. 

na. Kantun pasemetonan ring sang sane meras. 

ca. Kulawarga saking purusa, yan ten wenten kengin saking istri, tan wenten 

malih kengin sekitaning arep. Pade  



 

7. Perade sulur peperasan tan manut kecaping ring ajeng sekadi kesirat ring 

wilangan 5 (lima) miwah 6 (nem), prajuru banjar wenang ngadegang saha 

niwakang pemutus mngda kapuputang dumun bebawosan sulur utawi wicarane. 

 

 

Palet 5 

Indik Warisan 

 

Pawos 51 

1. Warisan inggih punika tetamian arta berana saha ayah-ayahan sekala niskala 

saking keluhurania marep ring turunannia. 

2. Kasinanggeh warisan luwire : 

ha. Druwe tengah minakadi : tegal, bangket, ayahan Desa, pemerajan pusaka 

miwah sewos-sewosan. 

na. Gunakaya, tetadtadan. Jiwa dana (wirang), hutang piutang 

3. Sane kengin kebawos warisan perade : 

ha. Wenten sang pamiturun wiadin sang ngewarisang. 

na. Wenten turunania (ahli waris/sane wenang ngewaris) 

ca. Wenten arta berana, tetegenan (ayah-ayahan) makecihna warisan. 

 

 

Pawos 52 

1. Ahli waris luwire : 

ha. Pratisentana rajeg 

na. Sentana peperasan lanang. 

2. Prade ten wenten kadi ring ajeng, sane dados ngewaris/kasinanggeh ahli waris : 

ha. Turunan purusa kapernahang ngunggahang makadi rerama lanang 

dimisan, rerama dimindon, pekak, tur selanturnyane. 

na. Turunan purusa pernah kesamping makadi keponakan, keponakan 

dimisan, keponakan dimindo, kalih selantur ipun nedunang. 

ca. Perade putung-putung (camput) tan meduwe pepernahan waris, patut 

kewenangan antuk dadia, yan ten meduwe dadia patut ka Banjar Adat. 

3. Swadarmaning ahli waris : 

ha. Nerima saha nguwasayang tetamian, bebagian keluhurannia mekadi 

ngemporin sanggah/merajan/paibon saha pengupakarannia. 

na. Ngabenang pewaris saha ngelanturang upacara Pitra Yadnya. 

ca. Naurin utang piutang pewaris miwah nerima piutang manut 

pengelokikannia. 

 

 

 



 

Pawos 53 

Pah-pahan warisan (waris kewaris) ring Desa Adat : 

1. Risampun kalaksanayang pitra yadnya miwah hutang-hutang pewaris sami 

ketaur wau warisan dados kebagi (kedum/keepah). 

2. Para ahli waris sami polih bagian sangkaning pagunakaya, sejabaning karang 

paumahan Desa sane keemong antuk ahli waris kang sinanggeh krama 

penyundul. 

3. Sinalih tunggil ahli waris kengin tan polih bebagian perade : 

ha. Nilar sesana (kawitan) miwah nilar sesana Agama Hindu. 

na. Sentana rajeg kesah mawiwaha utawi pratisentana nyeburin sowang-

sowang kebaos ninggal kedaton. 

4. Boya ahli waris kengin muponin hasil manut dudonan : 

ha. Sentana luh salami durung kesah mewiwaha. 

na. Balu luh wiadin lanang nyeburin (sowang-sowang boya sentana). 

5. Pewaris kengin meweweh rikala maurip pinaka jiwa dana, tadtadan/bekel 

makecihna paweweh tetep ring ika sane kesah mawiwaha. 

6. Pewaris dados ngedumang yan kantun maurip : 

ha. Jiwa dana, tadtadan bekel ring pianak sane kesah mawiwaha. 

na. Ngedumang pengupa jiwa. 

ca. Ngedumang tetegenan wiadin peduman raksa, pahpahan waris padgata 

kantos pedum jumenek arep ring waris. 

 

 

Pawos 54 

1. Perade sajeroning kulawarga wenten ahli waris rangkung ring adiri patut : 

ha. Kawentenang paigum dumun indik pahpahan warisan inucap (becikne 

pedum pada). 

na. Yan tan kasidan pedum pada ring paumahan, patut katunasang tetimbang 

ring para juru Desa utawi Banjar Adat. 

ca. Prade taler tan tinut ring tepas para juru Desa utawi Banjar kengin 

ketunasang ring Guru Wisesa (Pengadilan Negeri). 

2. Yan wenten karang keputungan, para juru Desa utawi banjar wenang masiosin, 

pinda tan wenten ring arep para juru Desa/Banjar wenang nibakang ring sane 

patut pulih, sane meagama Hindu tunggalan Desa. 

 

 

 

 

 



SAT TAMAS SARGAH 

WICARA MIWAH PAMIDANDA 

Palet 1 

Indik Wicara 

 

Pawos 55 

1. Sane wenang mawosin miwah mutusang wicara ring Desa Adat inggih punika 

Kerta Desa. 

ha. Prajuru Banjar Adat sowang-sowang pradene sang mawicara sane 

panunggalan Banjar sane pinaka pemucuk Klian Banjar Adat. 

na. Klian Desa pinaka pemucuk kesarengin prajuru Desa pradene sang 

mawicara sami-sami panunggalan ring Desa Adat. 

2. Yan wenten wicara ring Banjar Adat raris tan kasidan puput, wicara punika 

wenang ketengahang utawi kesukserahang ka Desa Adat. 

3. Ritatkalaning wenten wicara raris keputusang olih sang yogya ring adat, yan 

pamutus ika tan mantuk ring pekayunan sang mawicara dados nunasang wicara 

ika ring sang meraga Guru Wisesa mewates 10 (dasa) rahina saking rahina 

pemutus wicara inucap katrima saking keputusan prajuru Desa utawi prajuru 

Banjar Adat. 

 

 

Pawos 56 

1. Sahanan wicara mawiwit saking kecorahang miwah sang memurug daging 

awig-awig yadiastun paswara inggihang putusing perarem Desa/Banjar, prajuru 

Desa/Banjar mangda gelis ugi mawosin sang melaksana corah miwah sang 

memurug daging awig-awig miwah paswara tan nyantos pesadok. 

2. Sejabaning indik wicara inucap ring ajeng sang pangerta sukertaning 

Desa/Banjar Adat patut nyantos supeksa utawi pinunas sang nunas bawos. 

3. Saluwiring putusing panepas saking Kertha Desa/Banjar Adat mangdene 

pastika nyantenang iwang patut melarapan Tri Pramana (saksi, bukti, ilakita) : 

Saksi  : sane manut sang kasinanggeh Saksi. 

Bukti  : merupa sane keni ke Agem. 

Ilakita : surat-surat sane sujati. 

Miwah tan lempas nepek ring Catur Dresta (Sastra, Purwa, Loka, Desa) 

ha. Sastra Dresta : Kecaping sastra agama. 

na Purwa Dresta          : Tata titi pemargi saking riin kantun kesungkemin 

kantos mangkin. 

ca. Loka Dresta : Tata titi pemargi dresta sane patut manut ring Desa 

Adat miwah sane jagi kemarginin riwekas. 

ra. Desa Dresta  : Tata titi pemargi dresta sane patut manut ring Desa 

Adat miwah sane jagi kemarginin riwekas. 

4. Pradene wenten sinalih tunggil krama Desa ngewicarayang druwen Desa : tanah 

tegal utawi bangket sane sampun kehasilin antuk Desa utawi Banjar saking rihin 



sampun tami ketami kantos mangkin matetujon nruwenang, sang asapunika tan 

kalugra yadiastun makta ilakita sane nyihnayang utawi nyantenang nuwenang. 

Sang asapunika patut keeladang makrama Desa tur Banjar Adat. 

 

 

Palet 2 

Indik Pamidanda 

 

Pawos 57 

1. Prajuru Desa miwah Banjar Adat wenang niwakang pamidanda ring krama 

Desa/Banjar Adat sane sisip. 

2. Paniwakan inucap kemargiang olih Prajuru Desa/Banjar Adat. 

3. Dedandan tan ketawur ring pesangkepan Desa/Banjar patut 

kenikelang/kepinggelang. Panikel/peminggel tan ketawur ring pesangkepan 

wenang keeladang makrama Desa/Banjar riantukan sampun ngerucakin awig-

awig. 

4. Bacakan pamidanda luwire : 

ha. Merupa gung arta. 

na. Antuk ayahan pinaka pengentos kesisipan. 

ca. Pengupacara antuk bebanten. 

ra.  Kecabutin. 

ka. Kepalasang. 

da. Kaeladang makrama. 

ta.  Nunas pengampura ring krama Desa/Banjar. 

5. Pamidanda sane ketiwakang patut mesor singgih manut ring kesisipane 

matetujon ngutamayang ngemanggehang sukertaning Desa/Banjar Adat. 

6. Jinah utawi gung arta pamidanda ngeranjing dados druwen Desa/Banjar Adat. 

7. Kebawos lad inggih punika krama sane sampun keusanang madesa antuk krama 

Desa, sang asapunika tan kengin : ngenahin karang Desa, nganggen setra tur tan 

polih pasayuban ala ayu, ngangge setra pangilang-ngilangan. 

 

 

Palet 3 

Pawos 58 

LPD (Lembaga Perkeriditan Desa) 

1. LPD inggih punika druwen Desa Adat Tumbu sane ngemargiang usaha simpan 

pinjam jinah. 

2. Tata cara pemargi ring LPD mangda nenten piwal ring Peraturan Daerah tur 

instruksi Gubernur Bali. 

3. Tata titi administrasi ring LPD mangda manut ring petunjuk saking Guru 

Wisesa. 

4. Pengurus, pegawai LPD kepilih olih krama Desa Adat Tumbu. 



5. Sedurung kepilih olih krama sang pacang dados Ketua, Pengurus miwah 

Pegawai LPD sedurungne keutsahayang miwah ketitenin dumun olih Prajuru 

Desa. 

6. Ketua miwah pengurus LPD lamine madeg 5 (lima) warsa, wus punika dados 

keadegang malih. 

7. Pegawai/karyawan LPD mangda wenten saking sowang-sowang Banjar Adat. 

8. Pegawai/karyawan LPD lamine makarya ngantos mayusa 55 (skeet lima) warsa. 

9. Ketua, Pengurus miwah Pegawai/karyawan LPD dados keusanang olih Klian 

Desa Adat sesampun polih persetujuan saking Badan Pengawas LPD wantah 

ipun memargi utawi ngemargiang tata titi LPD nenten patut, wuus punika wau 

kabaosin ring pesangkepan Desa Adat pamidanda napi sane patut ketiwakin. 

10. Ketua LPD mangda makarya Laporan Pertanggungjawaban senunggil 

sangkepan Desa Adat. 

11. Klian Desa Adat kesarengin Badan Pengawas mangda senunggil 3 (tiga) sasih 

nureksa tur nitenin kawentenan LPD. 

12. Senunggil 5 (lima) warsa utawi pacang usan Ketua miwah Pengurus LPD 

madeg Klian Desa Adat mangda ngeruruh Badan Audit tetujon jagi nureksa 

utawi mengaudit LPD. 

 

 

Palet 4 

Indik Pemeslahan / Ngerampag 

 

Pawos 59 

1. Perade wenten sinalih tunggil Krama Desa sane nyelang jinah ring LPD tan 

ngemargiang panawuran/penyicilan manut ring ilakita perjanjian ngantos tutug 

sang asapunika wenang sane keangge jaminan kerampag/kebeslah. 

2. Tata cara pemargi rerampagan/beslah sekadi ring sor : 

ha. Pemargi rerampagan medasar laporan saking pengurus LPD, tan lempas 

Peraturan Daerah miwah tan nganutin ilakita perjanjian seselangan sang 

asapunika kebawosin dumun antuk prajuru Desa kesarengin pengurus 

LPD. 

na. Pemutus bebawosan perade kerampag, kelaksanayang olih Para Juru Desa 

kesarengin antuk krama Desa seakehne 3 (tiga) diri pinaka saksi. 

ca. Sang ngerampag mangda saking darsana ngambil barang utawi nyawenin 

tanem tuwuh akehnia manut hutang sang kerampag/kebeslah. 

ra.  Prajuru kadi inucapring ajeng miteketin mangda barang-barang punika 

ring gelis ketebus manut panumaya sengker : aminggu, limolas rahina, 

utawi asasih. Yan lempas ring panumaya jagi keadol lelang ring krama 

Desa dumun, yan tan cumpu dados keadol ring luar mesengker asasih. 

ka. Ring sajeroning pemargi rerampagan sang memurug mikobetin ngalangin 

sang asapunika wenang keeladang makrama Desa/Banjar. 

da. Krama Desa sane nganggen jaminan karang Desa kemawon ring 

sajeroning pemargi penyicilan utawi penauran ngantos tutug sengker 

mikobetin, karang inucap wenang kerampag tur kewaliang ka Desa Adat. 



ta.  Tan kengin ngerampag ngeninin saluwiring barang sane patut inggilang 

utawi sacral manut agama miwah mademang pengupa iwa sang kerampag. 

 

 

Palet 5 

Indik CBD (Comudtity Based Devloment) 

 

Pawos 60 

1. CBD inggih punika wantuan majeng Krama Desa Adat Tumbu saking Bank 

Dunia merupa jinah raris wantuan punika kekelola Desa Adat, Desa Adat raris 

ngepah wantuan punika dados kalih inggih punika : 

ha. Krama Desa kaicen saking Desa Adat wewalungan merupa banteng, raris 

I krama ngantukang manut ring daging ilakita perjanjian. 

na. Krama Desa kaicen saking Desa merupa jinah raris I krama ngantukang 

manut ring daging ilakita perjanjian. 

2. Krama Desa sane kaicen jinah raris nenten nawur penyicilan ring sangkepan 

Desa Adat kantos rangkung 7 (pitu) rahina, sang asapunika wenang 

kenikelang/kepingelang, penikel/peminggel tan katawur ring sangkepan Desa 

Adat, sang asapunika wenang kebawosin antuk prajuru Desa kesarengin 

pengurus CBD/Team PJP meminehin tur ngelokikayang mangda sutreptining 

Desa Adat. 

3. Krama Desa tan kedadosang ngadol wantuan banteng sedurung kelugra saking 

KLian Desa miwah Pengurus CBD yan memurug sang asapunika kapidanda 

manut pasuwara miwah perarem Desa Adat. 

 

 

Pawos 61 

1. Pengurus utawi Petugas CBD akeh ipun 3(tiga) diri punika keambil saking 

sowang-sowang Banjar Adat adiri-adiri. 

2. Pengurus utawi petugas CBD kepilih olih Krama Desa Adat Tumbu. 

3. Sedurung kepilih olih krama Desa, Pengurus utawi Petugas CBD mangda 

keutsahayang tur ketitenin dumun olih Prajuru Desa Adat. 

4. Pengurus utawi petugas CBD lamine madeg 5 (lima) warsa, wus punika dados 

keadegang malih. 

5. Pengurus utawi petugas CBD dados keusanang olih Klian Desa Adat sesampun 

polih persetujuan saking Para Juru Desa Adat wantah ipun ngemargiang tata titi 

CBD nenten patut, wuus punika wau kebawosin ring pesangkepan Desa Adat 

pamidanda napi sane patut ketiwakin. 

6. Senunggil pesangkepan Desa, pengurus utawi petugas CBD mangda makarya 

laporan pertanggungjawaban. 

7. Sedurung usan pengurus utawi petugas CBD madeg KLian Desa Adat mangda 

nureksa kewentenan tata titi pemargi CBD, wantah pargata Klian Desa Adat 

mangda ngeruruh Badan Audit ring Guru Wisesa. 



Pawos 62 

1. Krama Desa sane sampun kebawosin yan sampun polih peadungan Prajuru 

sareng sang mamurug  pemargi rerampagan/pembeslahan mikobetin semalihne 

ngantos ngewara, ngalangin, sang asapunika wenang keeladang makrama 

Desa/Banjar Adat. 

2. Pamidanda : peminggel inucap ring ajeng risampun mewastu puput inggas 

ketawur taler kekeninin : 

ha. Nunas pengampura ring krama Desa/Banjar riantukan piwal panemaya 

pecak riyin. 

na. Nawur jinah administrasi manut pengargan beras ring pasar 5 (lima) kg 

kedulurin pemeryascita. 

Ngeninin kekecap ring ajeng perade sang sane kasinanggeh keeladang 

antuk pamidanda peminggel mewali makrama Desa/Banjar wenang ugi 

kelaksanayang. 

 

 

Pawos 63 

1. Perade wenteh sinalih tunggil Krama Desa/Banjar sesampun siar nenten 

metawuran ring sangkepan antuk pemargi metetumbasan utawi seselangan bank 

Desa kalih pekenin jinah sane patut ketawur ring sangkepan sang asapunika 

patut kenikelang/kepinggelang, penikel/peminggel tan ketawur ring sangkepan 

pacang rawuh wenang keeladang riantukan kasinanggeh ngerucakin awig-awig. 

2. Perade wenten sinalih tunggil krama Desa sampun kesiarang lad ring Banjar 

sang asapunika ngeraris lad ring Desa. 

3. Hutang-hutang antuk pengelad sampun ketawur kadi patute, sang asapunika 

kengin malih makrama Desa/Banjar saha tinut ring daging awig-awig Desa 

Adat. 

4. Pamidanda sane ketiwakang mangda manut ring pastika catur naya upaya sandi. 

ha. Sama : Krama Desa utawi Prajuru Desa pateh keni pamidanda yan 

keni sisip. 

na. Beda : Paniwak pamidanda ika wenang mebinayan manut ring sor 

singgih miwah agung alit kesisipannia. 

ca. Dana : Paniwak pamidanda ika kalaksanayang wenten mrelina 

kesisipan. 

ra. Danda : Paniwak pamidanda ika kalaksanayang ugi yan keni sisip. 

5. Dasar niwakang pamidanda ring sang katiwakin sane kewatangang sisip ring 

sajeroning kandugi mangda kasuluhin antuk : 

ha. Pancasila. 

na. UUD 1945. 

ca. Tri Hita Karana. 

6. Kasisipang yan krama Desa sane patut keni danda wantah sane melaksana tan 

patut. 

 

 



ASTAMAS SARGAH 

NGUWAH-NGUWAHIN AWIG-AWIG 

 

Pawos 64 

1. Nguwah-nguwahin awig-awig Desa Adat puniki kemargiang antuk paruman 

Desa. 

2. Paruman inucap mangda kedasarin antuk pekarsan krama Desa. 

 

 

Pawos 65 

1. Pamutus bebawosan kedasarin antuk gilik saguluk ring perarem. 

2. Perarem indik nguwah-nguwahin awig-awig kadi ring ajeng kengin kemedalang 

antuk Klian Desa/Banjar yan sampun kepatut olih krama Desa/Banjar Adat. 

3. Saluwiring wicara sane durung munggah ring awig-awig puniki, yan wicarania 

kalih sane sios, punika ketunasang ring Prajuru Desa, I prajuru patut 

ngutsahayang sesidan-sidan muputang wicara punika wantah saking sami arsa. 

4. Saluwiring sane sampun wenten sedurungnia patut keanutang ring sedaging 

awig-awig puniki. 

5. Saluwiring sane durung kebawos sajeroning awig-awig puniki patut kemargiang 

manut tata cara sane sampun ketah memargi kadulurin antuk perarem-perarem. 

 

 

 

NAWA MAS SARGAH 

SAMAPTA 

 

Pawos 66 

1. Awig-awig puniki kawastanin Awig-awig Desa Adat Tumbu. 

2. Awig-awig puniki kemargiang ngawit keingkupin/keraremin antuk krama Desa. 

3. Awig-awig puniki kesungkemin ring paruman duk rahina :  

Redite Pon Wuku Dukut pananggal 11 Sasih Katiga (3) Içaka 1928 Tanggal 3 

September 2006 ring Desa Adat Tumbu. 

4. Awig-awig puniki kalingga tanganin antuk Klian Desa Adat Tumbu, kasarengin 

Klian-klian Banjar Adat kasaksinin antuk Klian-klian Dinas Banjar se-

Prebekelan Tumbu miwah Prebekel Tumbu, saha kakukuhang antuk Bupati 

Karangasem. 

 



5. Luwir sang ngalingga tanganin : 

ha. Kapartama 

 1 Klian Desa Adat Tumbu; 

 

 

 
 

I Made Tirtayasa 

 

 

 

    

 2 Klian Banjar Adat Tumbu Kaler; 

 

 

 

 

 

I Wayan Sukanta 

 

 

 

    

 3 Klian Banjar Adat Tumbu Kelod; 

 

 

 

 

 

I Nyoman Pasek 

 

 

 

    

 4 Klian Banjar Adat Kebon Tumbu; 

 

 

 

 

 

I Ketut Suartana, S.Pd 

 

 

 

    

na. Kapingkalih Klian-klian Dinas Banjar se-Desa Adat Tumbu. 

 1 Klian Banjar Dinas Tumbu Kaler; 

 

 

 

 

 

I Komang Gde Arya Sutha 

 

    



 2 Klian Banjar Dinas Tumbu Kelod; 

 

 

 

 

 

I Wayan Suteja 

 

 

 

    

 3 Klian Banjar Dinas Kebon Tumbu; 

 

 

 

 

 

I Wayan Gede 

 

 

 

    

 4 Prebekel Tumbu; 

 

 

 

 

 

Kadek Oki Lerianto 

 

 

 

    

 ca. Bupati Karangasem; 

 

 

 

 

 

I Gusti Ayu Mas Sumatri, S.Sos, MAP 

 

    

 

 

Mengetahui dan telah dicatatkan ; 

Tanggal  : 

Reg. No. : 

 

 

  Bupati Karangasem; 

 

 

 

 

 

I Gusti Ayu Mas Sumatri, S.Sos, MAP 

 

 


